
TOLOSALDEKO KOMUNIKAZIO TALDEA, SM-KO KIDEAK: 

Tolosaldeko gizarte eragileak

TOLOSALDEKO ATARIA DIRUZ LAGUNTZEN DUTEN ERAKUNDEAK:
Udalak:Abaltzisketa, Aduna, Alegia, Alkiza, Albiztur, Altzo, Amezketa, 
Anoeta, Asteasu, Baliarrain, Belauntza, Berastegi, Berrobi, Bidania-Goiatz, 
Elduain, Gaztelu, Hernialde, Ibarra, Ikaztegieta, Irura, Larraul, Leaburu-Txarama,
Lizartza,  Orendain, Orexa, Tolosa, Amasa-Villabona eta Zizurkil

ATARIAk ez du 
bere gain hartzen
aldizkarian 
adierazitako 
esanen eta iritzien 
erantzukizunik.

O raindik ere berri usaina du eta orriak elka-
rrengandik apartatzea kosta egiten da;
egunak eta asteak pasatzen diren adinean
bazterrak kaskartu eta lodituko zaizkio eta
itsusi-itsusien dagoenean,
orduan sentituko dut nire-

nire; orduan, ordea, beste bat iritsiko da,
usain berri-berriarekin eta hura nire egiten
hasiko naiz. Gustatu egiten zait urtea hasi
eta agenda berria esku artean hartzea, ez
dut mugikorreko agendarik nahi. Aste
osoa erakusten duten horietakoak nahi
izaten ditut, asteburuan begiratu eta aste
osoko panorama agertzen dutelako, baina
bestelako maniak ere sortu zaizkit agenda-
ren bueltan eta horregatik ez dut tapa go-
gorrekorik nahi izaten eta kolore ilunekoak
argidunak baino gustukoago ditut, orain bi
urte kolore biziko eder-eder bat izan ba-
nuen ere.

Entzuna diot erretiroa hartutakoren bati faltan bota-
tzen duen gauzetako bat urtero-urtero agenda berri bat
erostea dela edota hura erosteko aitzakia galdu izana be-
deren; izan ere, nolabaiteko arrazoiren bat behar izaten

da. Hala, badira etxeko egutegia zirriborroz bete-betea
izanagatik agenda erosteko motiborik bilatzen ez duten
etxeko-andreak, eta badira, halaber, egin baino lanik ez
egitea nahiago duten agenda dotoredun asko.

Berri usaina darion agenda hartu eta ur-
teko data esanguratsuei markatxo bat jar-
tzea gustatzen zait, izena eta abizena jarri
aurretik kasik. Aurten badut borobildu be-
harreko beste bat eta lehendabizi hura sei-
nalatu dut bizi-bizi. Badakit ez dudala
inondik ere ahaztuko ospakizun hori, bai-
na agendek ere badute bakoitzaren bizi-
moduan gertatzen diren aldaketak islatze-
ko ahalmen esanguratsua. Urteak pasa eta
ospakizun eta gertakari batzuk markatuak
izateko beharrezko garrantzia galtzen
dute, eta beste batzuk berriz utzitako hu-
tsune horiek betetzen dituzte. Badira, ha-
laber, tamalez seinalatuko ez genituzkeen

baina urtero markatu beharreko hitzorduak, urtero azke-
neko aldiz borobilduko ditugun esperantzarekin seinala-
tzen ditugunak. 

Norbere agendak gorde eta urteak pasatakoan haiei be-
giradatxo bat ematea ariketa ederra da, izan ginenak eta
garenak, joan direnak eta etorritakoak, guztiak batzen di-
relako bertan, oharretan, egin beharreko lantxoetan, os-
pakizunetan... etorkizunaz ez ezik, iraganaz ere mintzo
baitira agendak. Begiratu egin behar zaio gero idatzitako
horri, baina askotan egin beharrekoak idaztea bera, haiek
irakurri eta gogoratzea baino ariketa ederragoa da.

MAIDER EIZMENDI
KAZETARIA 

Agenda osatzen

Norbere agendak gorde eta urteak
pasatakoan haiei begiradatxo bat

ematea ariketa ederra da

Azaleko irudia: 
Ibai Luque

URTEKO HARPIDETZA KUOTA: 80 €

TOLOSALDEA
GIZARTEA

www.ataria.eus . 107.6 fm
2018ko urtarrilaren 5a

Karrozen pabiloiko giltza
eskuratzeko epea zabaldu
du Tolosako Udalak 

Erredakzioa

Tolosako Udalak zehaztu eta onar-
tu ditu inauterietako karrozen ar-

duradunak Usabalgo pabiloia erabil-
tzeko baldintzak, eta martxan jarri
dute, jada, izen-ematea. Bertan daude
udalak urte osoan barrena gorde di-
tuen plataformak eta, azaldu dutenez,
bost metroko altuera gainditzen duten
konpartsek bakarrik erabili ahal izan-
go dute Usabalgo eraikina.

Eskaera orri bat bete beharko
da aurrez, eta udaletxean
aurkeztu; 5 metrotik gorako
karrozek erabili ahal izango
dute pabiloi hori

Horretarako, konpartsetako kideek
kultur etxera bertaratu beharko dute,
eskaera orria betetzeko. Lehenik, pa-
biloia erabiltzeko baldintzak ezagu-
tzea ezinbestekotzat jo du udalak, eta
ondoren eskaera orria bete eta aurkez-
tu egin beharko dute udaletxean. Az-
kenik, erregistratutako eskaera orria-
ren kopia bat egin, eta kultur etxera
bertaratu beharko dute giltza eskatze-
ra.

Baldintza horiek guztiak eta eskaera
orriaren inprimakia eskuragarri dau-
de www.tolosa.eusatarian.

Aurten, otsailaren 8an hasiko dira
Tolosako inauteriak, eta karrozak
otsailaren 11n irtengo dira, lehenen-
goz, kalera.

Eskaera orria bete beharko dute, lehenengo, bost metrotik gorako karrozen arduradunek. M. IRAOLA

Errege eguna dela eta,
azoka gaur izango da
Tolosa.Tolosako larunbateroko
azoka egunez aldatuko dute, bihar
Errege eguneko ospakizuna dela
eta. Horrela, asteroko azoka gaur
izango da, goiz osoz, Zerkausian,
Berdura plazan eta Euskal Herria
plazan.

Rondilla kalea itxita, gaur,
Erregeen desfilea dela eta
Tolosa.Errege magoen desfileak
zenbait trafiko aldaketa eragingo
ditu, gaur, Tolosako Rondilla kale-
an: itxita izango da 14:00etatik
21:00etara bitarte. Horrela, ibilbi-
de luzeko autobusek Santa Klaran
izango dute geltokia, Zumardi Txi-
kian. TSST autobusak, berriz,
Amarotz auzotik sartuko dira To-
losara, eta Zezen plazan, Nafarroa
etorbidean, Ibaiondo ibiltokian eta
Larramendin geldituko dira. Azke-
nik, Tolosaldeko autobusek eta To-
losako Hiribusak ere aldatu egingo
dituzte geltokiak, denbora tarte
horretan, Rondillatik Santa Klara-
ra eta San Frantzisko elizatik Fo-
ruen etorbidera.

18:30ean abiatuko da
Erregeen desfilea
Tolosa.Urteroko moduan, Plaza
Zaharretik abiatuko da Errege ma-
goen desfilea, gaur. Zerkausia, Ko-
rreo, Gorriti, Rondilla, Euskal He-
rria plaza, Rondilla eta Atadi ze-
harkatuko dituzte, herriko hainbat
eragilerekin batera, eta Zerkausian
agurtuko dituzte, gero, haurrak.
Desfilean 20 kilo gozoki banatuko
ditu Tolosako Udalak. 

Aldundiak «manipulazioa» egotzi
dio EH Bilduri, autobusen aferan

Itzea Urkizu Arsuaga

Buruntzaldeko autobus zerbitzua-
ren lizitazio berriaren harira, zen-

bait erreakzio sortu ziren 2017 amaie-
ran. Horrela, urtea amaitu aurretik Gi-
puzkoako Foru Aldundiak gezurtatu
egin nahi izan ditu EH Bilduk salatu-
takoak, gaineratuz, «zerbitzua okertu
ez, hobetu» egingo duela aldaketak.

Marisol Garmendia diputatuak egin
ditu adierazpenak, esanez, EH Bilduk
«kanpaina politiko eta alderdikoia»
egin duela: «Aurreproiektuaren inter-
pretazio oker eta interesatua egin
dute, zerbitzuaren murrizketak iraga-
rriz, eta berrantolaketak eskainiko di-
tuen hobekuntzak ezkutatuz».

Tolosaldeko EH Bilduko ordezka-
riek abenduaren 21ean agerraldia egin
zuten beren salaketa plazaratzeko eta,
besteak beste, maiztasunen eta ospita-
lerako loturen gutxitzea salatu zituz-

Tolosa eta Donostia arteko
loturan murrizketak egin 
nahi izana salatu zuen EH
Bilduk, urte amaieran

ten. Bada, aldundiko mugikortasun
diputatuak azpimarratu du, aurre-
proiektuak «autobus zerbitzuaren ho-
bekuntza» jasotzen duela: «Zuzeneko
autobus gehiago izango dira Tolosatik
Donostiara bidaiatzeko. Gaur egun 55
autobus baldin badaude, zerbitzu be-
rriarekin 62 izango dira: 16 erantsiko
ditugu lan egunetan, eta 9 jai egune-
tan».

Hain zuzen azken berrikuntza horri
azpimarra jarri nahi izan dio Marisol
Garmendia diputatuak, «gaur egun ez
baita autobus zuzenik asteburutan».
Bide beretik, GFAren Mugikortasun
eta Lurralde Antolaketako Sailak ira-
garri du, Tolosatik Donostia Ospitale-
ra bertaratu ahal izateko autobusak
martxan jarriko dituztela igandetan,
«30 urtean lehenengo aldiz».

Diputatuak 2015era ere egin du
atzera, esanez, «EH Bilduk orduan

proposatutako maiztasunei helduko
diela, orain», beren gobernuak ere.
Modu horretan, «zinismo politikoa»
egotzi dio oposizioari, eta «koheren-
tzia pixka bat izatea» eskatu. 

Azkenik, autobus zerbitzua molda-
tzeko hiru oinarriak ekarri ditu gogo-
ra: «Herritarren benetako beharrei
erantzutea da nahia eta, horretarako,
zuzeneko zerbitzuak ugaritzea, ordu
larrienetan zerbitzuak indartzea eta
igandetan ospitalera bertaratu ahal
izateko zerbitzuak izatea hartuko di-
tugu neurritzat».

Txartel bakarraren bila
Autobus zerbitzuaren moldaketekin
batera, Gipuzkoako Foru Aldundiak
negoziazioetan dihardu Renferekin,
azaldu dutenez. Helburua da, 2018an
barrena Mugi txartelaren tarifa inte-
gratuan tren zerbitzua ere txertatzea,
txartel bakarraren alde, eta trenaren
erabilera sustatzeko. Bitartean, Mugi-
kortasun eta Lurralde Antolakuntza
Sailak urteko lehen lauhilekoan ida-
tziko du behin betiko proiektua, lizita-
zioa martxan jarri ahal izateko.

107.6 fm . www.ataria.eus 
2018ko urtarrilaren 5a

TOLOSALDEA
POLITIKA

Tolosan, Iruran eta Amasa-Villabonan ditu geltokiak, Tolosa eta Donostia arteko autobus zerbitzuak. I. AGIRRE

Igandetan ospitalera
bertaratu ahal izateko
autobusak jarriko dituztela
azpimarratu du diputatuak

Langabezia jaitsi da

Erredakzioa

A zken urteotako beherako joera-
ri eutsi dio langabeziak. Duela

hiru urte, 2014ko abenduan, 3.141
langabe zeuden eskualdean,
%14,34ko tasa osatuz; 2015. urtea
amaitu zenean, berriz, 2.813 herritar
ziren lanik gabe zeudenak, eta 2017a
hasterako, 2.508.

Bada, urtea amaitzearekin batera
eman ditu SEPEk joan den urte oso-
ko datuak: eskualdean 2.262 pertso-
na daude langabezian, %9,82ko tasa
osatuz. Azken hiru urteotan, beraz,
4,5 puntu jaitsi da langabezia tasa.

Hobetzeko beharra
Joera ere antzekoa da Gipuzkoa mai-
lan. 33.972 langaberekin itxi du urtea
lurraldeak, %9,74ko tasa osatuz.
Hego Euskal Herriko datuei errepa-
ratuz gero, 12.939 langabe gutxiago
zenbatu dituzte 2017an. Guztira,
163.279 pertsona zeuden lanik gabe
abendua amaieran, %6,33 gutxiago.

2.262 pertsona daude
langabezian Tolosaldean, iaz
baino 246 pertsona gutxiago;
beheranzko joera orokorra da 

Beatriz Artolazabal Eusko Jaurlari-
tzako Enplegu sailburuaren arabera,
2017ko langabezia datua «ona» izan
arren, «lan handia dago egiteko» lan-
postu gehiago sortu eta hauen kalita-
tea hobetzeko.

Sindikatuak ere hutsuneak ikus-
ten dituzte. ELAk dio langabezia jai-
tsi bada ere, langabezia maila «onar-
tezina» dela eta Europar Batasuneko
datuak eman ditu. «Langabezia tasa
%12,2koa da –Hego Euskal Herriko
datua–, EBkoa baino 4,8 puntu han-
diagoa. Soilik Espainiar Estatuak eta
Greziak dute langabezia tasa handia-
goa». Era berean, langabezian dau-
denen egoera «latza» ekarri du gogo-
ra. 

LAB sindikatuak prekarizazioa na-
barmendu nahi izan du. «Apenas
sortzen da enplegu berririk». 2008ko
datuetara itzultzeko 137.000 lanpos-
tu behar direla esan du. «Langabezia
tasen murrizketarekin ezkutatu nahi
dute lan harremanen prekarizazioa.
Inposaturiko lanaldi partzialen gora-
kadak ez du etenik, kontratuen irau-
pena oso motza da oraindik ere; egi-
ten diren kontratu gehienak behin-
behinekoak dira», esan du sindikatu
abertzaleak. 

Tolosaldea Garatzenek antolatuta, Lehiberrin Enplegunea 2017 egin zuten pasa den azaroan. I. GARCIA LANDA

TOLOSALDEA
EKONOMIA

www.ataria.eus . 107.6 fm
2018ko urtarrilaren 5a

HERRIZ HERRIKO 
LANGABEZIA
DATUAK

Amasa-Villabona: 321 (%11,56)
Aduna: 8 (%3,25)
Albiztur: 3 (%2)
Alegia: 97 (%11,76)
Alkiza: 8 (%4,3)
Altzo:12 (%7,19)
Amezketa: 41 (%9,03)
Anoeta: 99 (%9,81)
Asteasu: 46 (%5,95)
Baliarrain: 3 (%3,85)
Belauntza: 7 (%5,15)
Berastegi: 39 (%7,53)
Berrobi: 25 (%8,39)
Bidania-Goiatz: 12 (%4,43)
Elduain: 4 (%3,39)
Gaztelu: 1 (%1,19)
Hernialde: 16 (%9,64)
Ibarra: 248 (%12,23)
Ikaztegieta: 24 (%10,26)
Irura: 90 (%9,93)
Larraul: 12 (%9,23)
Leaburu-Txarama: 21 (%12,8)
Lizartza: 33 (%10,06)
Orendain: 2 (%2)
Orexa: 0
Tolosa: 944 (%10,22)
Zizurkil: 137 (%9,54)

Mundu hobea irudikatuz
‘Mundu hobea posible da’
lelopean Azken Mugako
ekitaldi bat izango da 
igandean, hilak 7, Tolosan 

Igandeko ekitaldian Udaberri dan-
tza taldeak, Muthiko dantza taldeak,
Gillermo Olmo eskultoreak eta
Iruñeko Pinpilinpausa tailerrak har-
tuko dute parte. 

Berez, Azken Muga egitasmoaren
kokalekua Zarate da, Tolosako Be-
daio auzoaren eta Azkarateren arte-

Gillermo Olmok meta erraldoi bat jarri du Tolosako Trianguloan. R. CALVO

Erredakzioa

G uillermo Olmo eskultore eta Mi-
gel Zeberio musikariaren Azken

Muga jaialdiak beste urrats bat
emango du urte berriarekin batera.
Ekimena 2016an sortu zuten Bedaio
eta Azkarate arteko muga ardatz har-
tuta, eta kultura zein musika hainbat
lanen bidez elkartzean datza. 

Ekimenaren hurrengo urratsa
igandean emango dute, Tolosako
Trianguloan, 12:30etik aurrera, eta
Zerkausian euria egiten badu. Ekital-
dia laburra izango dela dio Migel Ze-
beriok, eta txotxongiloak, musika eta
dantza uztartuko dituela. Hiru dizi-
plinak batuz Mundu Hobea posible
da leloa gorpuztu nahi dutela gaine-
ratu du. 

Aurretik dena den, Azken Mugako
«ikono berria» jarri dute Triangulo-
an. Duela urtebete baino gehiago Gi-
llermo Olmo eskultoreak aulki erral-
doi bat jarri zuen Trianguloan, Az-
ken Mugako ikur gisa, eta oraingoan
meta erraldoi bat jarri du. Izan ere,
2016an eskualdeko zenbait herritan
jarritako aulki erraldoiak zeresana
eman zuen, eta gerora, kultur ekital-
di ugari egin zituzten, Aralar mendi-
lerroaren bi aldeak lotu asmoz. 

ko muga, eta Gillermo Olmok proiek-
tuaren aurkezpenean azaldutakoa-
ren arabera, «egitasmoaren asmoa
da bi alde horiek elkartzea, aspaldi
nahiko elkartuta baitzeuden. Gaur
egun, baina, Gipuzkoako aldea eta
Nafarroako aldea bizkar emanda bizi
dira, ez dago ia harremanik». 

107.6 fm . www.ataria.eus 
2018ko urtarrilaren 5a

TOLOSALDEA
KULTURA

@TolosaldeakirolKirolak
Elkartasun lasterketak, etzi 

Asier Imaz

Igandean III. Elkartasun Krosa izan-
go da Asteasun. Lasterketa desber-

dinak egingo dituzte, adin desberdi-
netara egokituta. Tartean, elkartasun
itzulia ere egongo da, nahi den mo-
duan egiteko: korrika, oinez, kaleji-
ran... hau da, bakoitza bere martxan.
Eta noski, ez da lasterketa izango. Kro-
sean lortzen den diru guztia El Salva-
dorreko Segundo Montes komunitate-
ra bideratuko dute. Hain justu, berta-
ko gazteen ikasketak bideratzeko
erabiliko dituzte Asteasuko irabaziak.
Lizardi Etxea, Atzapar Pilota Elkartea,
Matxintxulo Gazte Asanblada eta As-
teasuko Udala dira krosaren antola-
tzaileak. Aurreko bi edizioetako bakoi-
tzean 1.000 euro inguru bildu zituz-
ten, eta aurten, zifra hori gainditzea
izango dute helburu. 

Krosaren irteera Lege Zaharreko en-
parantzan egongo da. Lasterketa
amaitutakoan herriko plazan hamai-
ketakoa egongo da, eta sari banaketa

Asteasun III. Elkartasun Krosa
antolatu dute, El Salvadorreko
Segundo Montes
komunitatearen alde

ekitaldiaren ondoren, hainbat zozketa
egingo dira. III. Elkartasun Krosarekin
amaituko dira Asteasuko Gabonetako
kultur eta kirol ekintzak. 

Izen-ematea eta ordutegiak
11:30ean irtengo dira lehen korrikala-
riak, 2008tik aurrera jaiotakoak. 500
metroko ibilbidea izango dute hauek.
11:40an 2007 eta 2004 urte bitarteko
haurren txanda izango da. Hauek 2 ki-
lometroko ibilbidea izango dute.

12:00etan lasterketa nagusiak hartuko
du irteera. Kadeteak eta seniorrak el-
karrekin aterako dira, baina lehenen-
goen ibilbidea laburragoa izango da, 4
kilometrokoa. Helduenek bi kilome-
tro gehiago egin beharko dituzte. Ira-
bazleek euren sariak izango dituzte.

Izen-ematea 11:30ean irekiko dute
eta haurrek euro bat ordaindu behar-
ko dute krosean parte hartzeko. Hel-
duen kasuan, inskripzioa 5 euro izan-
go da. 

Adin guztietako herritarrek izango dute Elkartasun Krosean parte hartzeko aukera. ATARIA

GAEL-EKO HIRU
TALDEAK BIGARREN,
LEGORRETAN

Legorretan Gabonetako Torneoa jokatu
da, eta eskualdeko ordezkariak bertan
izan dira areto futbolean jokatzen. GAEL
hiru talderekin joan zen Legorretara,
eta hirurek bigarren postuan amaitu
dute. Alebinetan, infantiletan eta kade-
teetan aritu dira GAEL-ekoak. Lauburu
Ibarra hirugarren izan da infantil mailan.
GAEL-eko infantilei eta kadeteei esan
beharra dago gol bakarra falta izan zi-
tzaiela garaipena lortzeko. Alebinen tal-
deak, sortu berria izan arren, lan polita
egin zuen. ATARIA

OSTIRALA
URTARRILAK 5

ALEGIA
ELORRI FUTBOL ZELAIA
11:00. Futbola. Lehen mailako jubenilak,
mutilak: Intxurre vs. Ostadar.

TOLOSA
BEOTIBAR PILOTALEKUA
09:30-13:30. Esku pilota. Gabonetako I.
Pilota Topaketa. Alebinen bigarren
jardunaldia. 
17:00. Pilota. Profesionalen jaialdia: Peña II-
Erasun/Bakaikoa-Etchegoin. Binakako
Txapelketa: Altuna III-Martija vs. Irribarria-
Merino II. 

KANTABRIKO TABERNA
17:00. Herri kirolak. Xabier Orbegozo Arria
V.aren desafio deialdia. Ibarran bizi den
errezildarra Kantabrikon egongo da
17:00etatik aurrera, Iker Vicenteren zain,
apustua itxi ahal izateko. 

USABAL KIROLDEGIA
10:00etatik aurrera. Areto futbola. Shanti
Txapelketako 3. eta 4. postuak, alebin eta
benjaminen mailan. Azken partida 11:30ean
hasiko da. 

LARUNBATA
URTARRILAK 6

TOLOSA
BEOTIBAR PILOTALEKUA
09:30-13:30. Esku pilota. Gabonetako I.
Pilota Topaketaren azken jardunaldia, maila
guztietako pilotariekin.

IGANDEA
URTARRILAK 7

ALEGIA
ELORRI FUTBOL ZELAIA
11:00. Futbola. Lehen mailako jubenilak,
neskak: Intxurre vs. Euskalduna. 

@TolosaldeakirolKirol Agenda
TALDE
NAGUSIAK
Goierri-Goierri FK
TOLOSA CF
Futbola. Euskal Liga. Urtarrilak 7, igandea.
17:00etan Beasaingo Loinatzen.  
TOLOSA CF
Urola
Futbola. Erregional Ohorezko Maila.
Urtarrilak 7, igandea. 16:30ean, Tolosako
Berazubi futbol zelaian.  

Jokin Altunak bihar jokatuko du Tolosako Beotibarren. Aurrean Irribarria izango du. ANE URKOLA

ASTEASU
ASTEASUKO ELKARTASUN KROSA
11:30. 2008tik aurrera jaiotakoen
lasterketa, 500 m.
11:40. 2007 eta 2004 bitartean jaiotakoen
lasterketa, 2 km. 
11:45. Itzuli solidadarioa (korrika, oinez,
kalejiran…). Bakoitza bere martxan, ez da
lasterketa izango.
12:00. Kadeteak 4 km eta seniorrak 6 km. 
Izen-ematea. 11:30ak arte. Haurrentzat 1€
/ Helduentzat 5€.

TOLOSA
BEOTIBAR PILOTALEKUA
16:30ean. Pilota. VI. Ogi Berri-Migel
Soroaren Oroimenezko Txapelketa. Hiru
partida: Agirreamalloa-Gartzia vs.
Larramendi-Oliden/Urbieta-Aizpuru vs. E.
Labaka-Aranguren/Zubiria-Telletxea vs.
Egiguren-Arratibel. 

USABAL FUTBOL ZELAIA
10:00. Futbola. Lehen mailako infantilak:
Tolosa CF vs. Aralar-Intxurre. 

USABAL KIROLDEGIA
09:30etik aurrera. Areto futbola. Shanti
Txapelketako finalak, alebin eta
benjaminen mailan. Azken finala 12:30ean
hasiko da. 

ZERKAUSIA INGURUAN
10:00. Tolosaldeko Arraun Klubaren
aurkezpen ekitaldia. Argazki ofiziala, Euskal
Herria plazan. 
11:30. Oria ibaian arraun probak. . 
12:30. Hamaiketakoa Zerkausian.  Ekitaldi
honekin denboraldiari hasiera emango dio
TAK-ek. Aurten, nesken trainerua aterako
dutela jakinarazi dute. 

D utxa barruan zaude, azken egunetako ne-
kea arindu nahian. Berogailua piztu, toalla
prest utzi eta musika topera jarri duzu. Ur
txorrota kiskalgarria jausterako, Izal taldea-
ren musikak komuneko gela estenatoki bi-
lakatua du. Gorputzeko poro guztiak urez

bete eta xaboiarekin zure buruari forma emango bazenio
bezala hasi zara azaleko txoko guztiak aparrez betetzen.  

Zure iskina guztiak bete nahiko bazeni-
tu bezala, apurka-apurka higatzeko, eran-
tzi nahi duzun azala bertan trabatzen baita
biluzten hasten zaren bakoitzero. Ur tanta
beroez garbitu dituzu olatu aztoratuetako
azken apar markak. Ur beroak sortutako
kea, su itzaliarena. Zu itzaliarena.

Uretan dena astiroago gertatzen da. Ihe-
sa jauziarekin trabatzen da, pausoa oina-
tzarekin eta presa zipriztinekin.

Ukitu zaituzten esku-marka guztiak
ezabatzen hasiz, mugen markekin topatu
zara. Beti izan duzu dilema hori zeure bai-
tan, ezabatzen hastea berriro ekiteko bidea
da? Edo atzerantz itzultzeko? Aurretik ida-
tzia irakurri gabe laztandu duzu Braille
azala.  

Dutxatik atera eta ispilu lurrundu birekin topatu zara,
zure erreflexu lausoarekin. Izal taldearen beste kantu bat
hasi da erreproduzitzen: Berdezko emakumea (La mujer
de verde). Ez duzu inoiz kantua ulertu, baina beti eman
diozu zentzu bat.
Amona hil zitzaizula
urte bat egingo den ho-
netan, hartaz gogoratu
zara kantuaren melo-
dia abesten, gorputza
lehortzen duzun bitar-
tean. «Badakit bere su-
per-botereak oparitu
nahiko lituzkeela bes-
teok bezalakoa izate-
ko... Berdezko emaku-
meak berriro jantzi du
trajea ni erreskatatze-
ko... Zer gertatuko da
balek errebotatzen ez
dutenean?... Egidazu

seinale bat, nik inauterietako mozorro bat bilatuko
dut, aurkituko dugu zerbait ganbaran, zin egiten dizut
ez dizudala traba egingo... Egidazu seinale bat...».
Amonaz gogoratzen hasi zara, sutondoko aulki go-
rriaz eta etxera bakarrik ez joateko aginduaz. Zure
amaz ere oroitu zara.

Finean, orekari zaren hariez gogoratu zara. Haieta-
tik helduta edota haietatik zintzilik. Oinarriak etorri

zaizkizu gogora. Oinarriak. Oin ha-
rriak. Oin harrizkoak. Eta lokarriak
eztarrian. Harrizkoa egin dizute oi-
natza, pisutsua pausoa. Berriro sen-
titu zara uretan, zipriztinak masaile-
tan; beratzen jarri duzu memoria.
Busti gabe blaitu zaizkizu begiak.
Lurrundutako kristal zikin hori be-
zalakoak. Bere barrukoa erakusten
ez duen erreflexu iruzurtia.

Etxea etxe bihurtzen duten oina-
rriak sentitu dituzu oinetan. Lurrera
ekarri eta bertan mantentzen zai-
tuen amaz. Harri horien pisua arina-
goa egiten dizuten konpainiaz. Ha-
rri horiekin eraiki ditzakezu zubiak,
hormak... Eta astunegiak egiten di-

renean jaurti, haizearen alde baina zerbaiten kontra.
Konketan zintzilik utzitako arropak hartu eta estal-

kiz estalki jantzi dituzu. Mozorrotu zara berriro ere,
berdezko emakumearen antzera. Baina ez zara geldi-

tuko seinalearen
zain. Bidea duzu
zain(etan). Arrakalak
dituzu gorputzean,
alegia. Baina urak ez
dizu higatu ertzik.

Izan ere, apurka-
apurka, hauts zu-
rrunbiloek metatuta,
harrizkoa egin zara
zeu ere. Zeure amo-
na eta ama bezala.

Harri harrizkoa
egin zara. Haizea
alde dugu gaur; bada
zerbaiten kontra joa-
teko garaia.    

SAIOA ETXEGIA
EIZAGIRRE

ATARIA IRRATIA 107.6 FM 

Oin harrizkoa

Kale kantoitik

Euskalbar

E ntzun edo irakurri duzu eus-
karazko hitz bat, eta zalantza
sortu zaizu: Zer esan nahi du
hitz horrek? Badu sinonimo-

rik? Zein testuingurutan erabiltzen
da? Gaztelaniaz nola esan daiteke?
Eta frantsesez nola ote da? Eta ingele-
sez?

Seme-alabei etxeko lanak egiten la-
guntzen ari zara, eta ezin duzu asmatu
zerbait euskaraz nola esaten den. Or-
denagailu baten aurrean bazaude eta
Interneterako konexioa baduzu, ez
dago arazorik, hainbat hiztegi eta ba-
liabide baitaude kontsultatzeko.

Baina horietako zein aukeratuko
duzu? Batean aurkitu ezean, beste ba-
tean begiratu beharko duzu. Eta bada-
kizkizu guztien helbideak?

Badago aukera bat horietako asko
batera kontsultatzeko. Euskalbar du
izena, eta Firefox nabigatzailearekin
erabiltzeko gehigarri bat da.

Oso erraz instalatzen da
euskalbar.eu webgunean sartuta.
Behin instalatuta, botoi gorri bat ager-
tuko zaigu nabigatzailearen goialdean
eskuinean, eta hori sakatu besterik ez
dugu egin beharko Euskalbarren kon-
tsultak egiteko. Euskarazko ia 80 ba-
liabide digitaletan egin ditzakegu bila-

ketak Euskalbarren bidez: euskara hu-
tsezko hiztegi orokorrak, hiztegi oro-
kor eleaniztunak, sinonimoen hizte-
giak, hiztegi terminologiko edo tekni-
ko orokorrak, hiztegi terminologiko
edo tekniko espezializatuak, fraseolo-
gia- hiztegiak, euskalkietako edo he-
rrietako hiztegiak, euskarazko corpus
orokorrak, corpus eleaniztunak, cor-
pus espezializatuak, posta-zerrendak,
zuzentzaileak, estilo-liburuak eta bila-
tzaileak daude tartean.

Euskalbarren kontsulta bat egiteko,
kontsultaren hizkuntza-norabidea au-
keratu behar da, eta bilatu nahi den hi-
tza kutxan sartu. Hobespenetan ezar
dezakegu aukeran dauden baliabide
horietako zeinetan egin nahi dugun
kontsulta. 

Gainera, baliabideetan bilaketak
banaka egiteaz gain, hobespenetan
ezar dezakegu kontsulta konbinatua
zein hiztegi edo baliabidetan egin
nahi dugun, eta, hala, Shift eta Enter
edo Ktrl eta Enter sakatuta, batera bis-
taratuko zaizkigu guk aurrez zehaztu-
tako baliabideetako emaitzak.

Oso erraza da, baina, asmatzen ez
baduzu, Laguntza botoian aurkituko
dituzu argibideak.

Euskalbar ez da berria, hamar urte

baino gehiago pasatu dira Juanan Pe-
reirak Euskalbarren lehen bertsioa ar-
gitaratu zuenetik. Harrezkero, osatuz
eta eguneratuz joan da. Software li-
brea denez, Pereiraren hasierako ber-
tsioak beste hainbat euskaltzaleren
ekarpenak izan zituen, eta azken bi ur-
teetan nagusiki Elhuyar arduratu da
mantentze-lanez.

Duela gutxi, Firefox-en azken egu-
neraketak direla eta, guztiz berritu be-
har izan dugu Euskalbar, eta itxural-
datua dago ordutik. Aurrerantzean ere
jarraituko dugu Euskalbar egunera-
tzen eta egokitzen.

Ezinbesteko tresna bihurtu da eus-
kararekin lan egiten duten zenbait
profesionalentzat, hala nola itzultzai-
le, kazetari eta irakasleentzat. Horren
erakusgarri, datu hauek: Euskalbar
240.000 aldiz deskargatu da Mozilla-
ren gehigarrien webgunetik, eta gaur
egun 8.000 erabiltzaile aktibo baino
gehiago ditu.

Probatu nahi? Sartu euskalbar.eu
webgunean, deskargatu, eta aurrera!

SAROI JAUREGI AIESTARAN
ELHUYAR HIZKUNTZA ETA
TEKNOLOGIA UNITATEKO
KOMUNIKAZIO-ARDURADUNA

Porno eredu
nagusia iraultzeaz

P ornora gerturatuko gara aste
honetan. Pornografia hitza,
etimologikoki, porné eta -gra-
fos-ek osatzen dute; hau da,

prostituzioa eta deskribapena daude
esanahiaren atzean.

Sexu harreman bat esplizituki era-
kusteaz ari garela esan genezake, bai-
na dena ez da pornografia. Zein des-
berdintasun dago artelan baten eta
pornoaren artean? Artelan batean ere
irudi biluzi bat ikusi baitaiteke, espli-
zitua oso, baina hori ez da halabeha-
rrez, pornografia. Zerk egiten du, be-
raz, desberdin? Helburuak. Pornogra-
fia ikuslea pizteko gogoz egiten baita. 

Pornoa irudi batekin ikuslea kitzi-
katzea bada, Paleolitikoko venus hura
ekarri behar dugu lerrootara. Emaku-
me handi hori, ugalkorra zena oso...
badago jendea esaten duena hori izan
zela lehen irudi pornografikoa. 

Historian zehar ikusi dira gehiago
ere; greziar herri askotan prostituzio
etxeak jarri ziren eta karta moduko bat
ere bazuten. Hormetan irudi bat zu-
ten, non sexu harremanak izateko
postura jakin bat erakusten zen eta az-
pian prezioa zuen.  

Zinemari dagokionez, AEBak da zi-
nema pornografikoaren ekoizlerik
handiena. San Fernando Valley edo
Porn Valley egiten da, batik bat, zine-
ma pornografikoa, Kalifornian. Eredu
jakin bati lotutako porno industria da
han egiten dena. Porno-
grafia komertziala da eta
beraz, irudi jakin bati lo-
tua egoten da. Bai gizo-
nezkoek eta baita emaku-
mezkoek ere itxura zehatz
bat dute; mutilak gihar-
tsuak dira, zakil handia
dute eta goitik behera
daude depilatuta, eta nes-
kak ere antzeko, argalak
izan ohi dira, titi eta ipur-
di handiak dituzte... 

Itxura zehatz bat behar dute eta
baita prestakuntza fisiko jakin bat ere,
izan ere, saio luzeak izaten dira eta bi-
deoak egiteaz gain, argazkiak atera

behar izaten dituzte, planoak behin
eta berriz grabatu... Diru asko mugi-
tzen du porno industriak. Eta indus-
tria bat dela onartuta, merkatuak ohi-
ko dituen mekanismo eta gakoak ja-
rraitzen ditu. Saldu egin behar da, eta
saltzeko modu jakin bateko pornoa
egiten da. 

Interneta da gaur egun, pornografia
zineman jaun eta jabe. Pelikula horie-
tako klipak jartzen dira pornoari lotu-
tako webguneetan eta sexu fantasia ia
guztiek dute lekua. Ia denetarik topatu
daiteke webgune horietan, beti ere, ai-
patu dugun eredu horri lotuta badau-
de.  

Esan dugu pornografiaren helburu
nagusia zirrara sortzea dela, ikuslea
kitzikatzea. Porno zinema sortu zene-
tik helburua ez da aldatu. Buenos Ai-
res (Argentina) hirian kokatzen dute
pornoaren sorrera, baina lehen kei-
nua 1896koa da. Urte hartan ikusi ahal
izan zen jendaurreko lehen biluztea
pantailan, Le Coucher de la Mariée pe-
likulan, hain zuzen. Hura ere eredu ja-
kin batetik zetorren eta biluztutakoa
emakume bat zen. 1908koa da lehen

pelikula pornoa, A L'Ecu
d'Or ou la bonne auberge
izenekoa. 

Urte batzuetan zine-
ma pornoa legez kanpo
ere egon zen, baina
ekoizpena ez zen eten,
ezkutuan jarraitu zuen.
60ko hamarkadan hasi
ziren legeztatzen hain-
bat tokitan, eta saltoa ere
eman zuen; teknologiko-
ki emandako aurrera

pausoek ere izan zuten eragina por-
noa kontsumitzeko orduan. 70eko ha-
markadatik aurrera, nabarmen egin
du gora pornoaren zinema merka-

tuak. Urte hauetan porno izarrak, al-
daerak, euskarriak... asko aldatu dira. 

Krisia ere iritsi zaio pornografiaren
zinemagintzari, baina eutsi dio, hala
ere. Kontsumitzeko moduak aldatu
dira, eta horretara ere egokitu da mer-
katua. Gaur egun pelikula gutxiago
egiten dira, eta Internetera begirako
bideo motzagoak egitea da joera. 

Gaur egun kontsumoa zuzenagoa
da. Web orri jakin batzuetan eman ohi
da izena, erosoagoa baita erabiltzea-
rentzat; hilero kuota bat ordaindu eta
justu gustuko duen porno mota hori
eskuragarri jartzea da helburua. 

Pornografia eta zine pornoa zer den
aipatu dugu, eta orain ereduaz hitz
egin beharrean gaude. Zer da ikusten
duguna? Zein eredu du atzean porno
zinemak? Gehiengo den eredu hetero-
sexualean jartzen badugu arreta, ere-
du horretan gizonaren rola indartzen
duela ikusiko dugu, sexu harreman
‘bortitzak’ mantenduz, eta emakumea
‘mendean hartuz’. Horrek arazo asko
ekarri ditzake, gizarte mailan eta giza-
banako bezala. 

Izan ere, pornografiak duen arazoe-

JON IMANOL
ETXABE

SEXOLOGOA

Pornografiak ikuslea
kitzikatu edo piztea du
helburu, hori da bere 
helburu nagusia

tako bat da, gaztaroan hasten garela
kontsumitzen, bataz besteko adina 10
urteetan dagoelarik. Lan horietan
ikusten dena gehienetan oso antzekoa
da –porno heterosexualera mugatzen
bagara– ikusten duguna ia beti da gi-
zon gihartsua, handia, zakil handiare-
kin... menderatzailearen papera joka-
tzen du eta neska menderatzen du.
Neskaren irudia ere antzeko: argala,
polita, ile luzearekin, bular eta ipurdi
handiekin... ‘femeninotzat’ jotzen di-
ren ezaugarriekin. Gizonezkoa men-
deratzailea bada, emakumezkoa otza-
na izango da, eta gizonezkoak ‘bere
egiteko’ zain egongo dena beti. 

Hori ez da ona egoera desitxuratzen
baitu. Gazteek hori ikusten badute,
ikasiko dute hori dela harreman eroti-
ko bat izateko modu normalena edo
ohikoena, eta errealitatea hortik oso
urrun dago. Erlazio horiek, normale-
an, bortitzak dira, eta ez dira natura-
lak. 

Gaur egun pornoa eguneroko kon-
tua da gazteen artean eta kontsumi-
tzen duten horretan ikusten dutena
uste baino garrantzia handiagoa du. 

Zorionez bada berritasunik pornoa-
ren industrian, eta porno feminista
deitutakoak bere lekua egin du eta za-
baltzen doan fenomenoa da. 

Nagusi den porno industria hetero-
normatiboa eta gizonen boterea in-
dartzen duen merkatua gailentzera
dator eta indarra hartuz doa. Izan ere,
nagusi den ereduak bortxaketaren
kultura ere sustatzen du, eta porno
asko ikusten duen batek, errealitatea
desitxuratzeko arriskua du. Hortik eta
horren aurka, indartu da azken urte
hauetan porno feminista delakoa. Zu-
zendari ezagunena Erika Lust suedia-
rra da, emakume honek beste modu
bateko pornoa eskaintzen du. Pornoa
da, Erika Lusten filmetan erotika bai-
tago, erotika garbia eta esplizitua, bai-
na beste eredu bat bultzatzen du. 

Erika Lusten sexu harreman esplizi-
tuak ikusi daitezke, baina erotika bes-
te ikuspuntu batzuetatik ere lantzen
du; asko jolasten du sexu harremana
izango dutenek elkar ezagutzen dute-
neko momentuarekin, sedukzioaren
jolasarekin... Ikusle gehienak emaku-
mezkoak dira eta filmak errealagoak

direla esango nuke nik. Beste erotika
modu bat bilatzen du porno feminis-
tak eta ohiko pornoaren jomuga bera
badu ere, beste jatorri bat du. 

Ez nuke idatzia Porno Eskola aipatu
gabe utzi nahi. Araban abiarazi zuten,
duela gutxi, eta bertan behera utzi be-
har izan dute Elizaren inguruko hain-
bat guraso taldek egindako salaketak

direla eta. Aipatu dugu gazteek por-
noa kontsumitzen dutela, euren egu-
nerokotasunaren parte dela, eta gazte-
ei eta sexu hezkuntzari lotutako
proiektu interesgarria da oso. Pornoa
errealitate bat da eta sexu hezkuntza
egoki baten bidez lortuko dugu sexuaz
normaltasunez hitz egin eta sexua
normaltasunez bizi ahal izatea. Pena
da Porno Eskola horrela bukatu izana.
Ideia zoragarria izan baita eta txaloga-
rria oso. 

Eredu nagusiaren 
aurka indartu da 
azken urteetan porno
feminista delakoa

Erika Lust da zinema porno
feministaren ikurretako bat;
erotikaren beste ikuspuntu
bat jorratzen du 

Entzun pornoari
buruzko Mingaina
Txulora saioa:
www.ataria.eus

Hurrengo saioa: Urtarrilak 12
21:00etatik aurrera eta asteartean
ordu berean, 107.6 fm dialean edota
ataria.eus helbidean sexua eta adinari
buruz ariko da Jon Imanol Etxabe Min-
gaina Txulorasaioan. 

Edurne Ayuso

Euskal Herrian dolua eta ospakizuna, poza eta tristura, biak etorri ohi dira jan-edanaren eskutik helduta. Ma-
haiaren bueltan barre eta negar egin ohi dugu eta horrekin batera, haragia jatea, baserri mundutik iritsi zaigun

tradizioa da.  
Geroz eta gehiago dira ordea haragirik gabeko elikadura aukeratu dutenak, animalien sufrimendurik gabeko filo-

sofiarekin bat egin dutenak. Geure artean, Tolosaldean bertan, ugaritzen ari dira barazkijale, begano zein makrobio-
tika zaleak. 

PLATEREN  
MINTZOA

Platerean dugunak geure pentsamolde eta bizimoduaz geuk uste duguna
baina gehiago dio. Bertan dagoenak eta falta denak bere kabuz 

hitz egiten du, izan ere, platerak bai baitu bere mintzoa.

Haizea Uzkudun anoetarrak espezien
araberako diskriminazioari aurre egi-
tea erabaki zuen orain urtebete baina
gehiago. Bere ametsa beganoa izatea
bada ere, gaur egun barazkijalea da eta
Tolosaldea Antiespezista taldeko ki-
dea da.
Begano izatea animalietatik erato-
rritako jakiak ez jatea baino askoz
ere gehiago da. Zer da zuentzako?
Bai, hori baina askoz ere gehiago da.
Azkenean, irabazi duzun kontzientzia
bat da. Arazo bat ikusi duzu eta azken
batean, arazo horri aurre egiteko era-
biltzen duzun tresna, zapalkuntzatik
datorren ezer ere ez kontsumitzea da.
Arazo bat ikusi zenuela esan duzu.
Zein da arazo hori, zerk eraman
zaitu bizimodu barazkijalera?
Interneten informazio bila hasi nin-
tzen eta bi dokumental oso interesga-
rri topatu nituen Earthlings eta Cows-

piracy, biak Youtuben aurkitu daitez-
ke. Hauetan, hiltegietako errealitatea
ikusi daiteke, nola tratatzen diren ani-
maliak, zer nolako esplotazioa dagoen
eta azken batean hiltegien atzean da-
goen guztia. Hori ikusteak mina egin
zidan, barruan sentitu nuen, eta era-
baki nuen ez nuela horrelako enprese-
tatik datorren ezer kontsumituko.

Azken batean, mundu mailako ara-
zo bat, arazo kultural bat da. Haragia
jatearen kultura Euskal Herrian oso
barneratuta dago eta nik azken finean
zera ulertu dut: bi espezie ezberdin ga-
rela, baina, azken batean, espezie ba-
tek bestea erabiltzeko boterea hartzen
duela, esklabizatzeko, nahi duen mo-
dura kontsumitzeko eta hortik etekin
bat ateratzeko. Hala, horrekin etetea
erabaki nuen. 
Erabaki hori hartu eta egun batetik
bestera aldatu zenuen zeure elika-

dura edo pausoka-pausoka egin
duzun zerbait izan da?
Prozesu bat izan zen. Hasieran arraina
kendu nuen nire dietatik, gero haragia
eta barazkijalea naiz, baina, esnea
kentzen ari naiz pixkanaka. Azken fi-
nean, ezin duzu zure elikadura kolpe-
tik aldatu, zure gorputzarentzat kalte-
garria izan daitekeelako, baina, pauso-
ka eginez, nire gorputzak oso ondo
asimilatu zuen.
Zuk oso ondo barneratu duzu eli-
kadura barazkijalea, baina, zure
ingurukoek, familiak, lagunek,
nola erreakzionatu zuten?
Bueno, jende askori kosta egin zi-
tzaion nire erabakia ulertzea. Aurrez
esan bezala, haragia jateko ohitura oso
barneratuta dugu, bai lagun arteko
bazkarietan, bai familiarteko otordue-
tan edo edozein tokitan. Nire aita ba-
serritarra da eta berarentzako katas-
trofe bat izan zen! Berak txikitatik bar-
neratuta duen kultura bat da haragia
jatearena, animaliak ziren bere base-
rriko sostengua eta azken batean,  nik
hori baztertzea, euskal kultura bazter-
tzea esan nahi zuen berarentzat. Ha-
sieran oso gaizki hartu zuen, baina, ur-
tebete ondoren, ia asimilatu du pixka
bat. Lagunen artean errazagoa izan da.
Gazteen artean berrikuntza hauek ho-
beto ulertzen dira.
Begetarianoa egitea erabaki zenue-
nean norbaitengana edo nonbaite-
ra jo al zenuen aholku eske?
Nire inguruan banituen jada barazki-
jaleak ziren pertsonak. Hauekin harre-
manetan jarri nintzen eta informazioa
eskatu nien: ea zein elikagai jaten zi-
tuzten, zer kendu zuten euren dieteta-
tik, haragia kentzerakoan zerekin or-
dezkatu daitekeen etab. Bestalde, In-
terneten ere informazio mordoa dugu
eskura.
Egia da Interneten informazio
asko aurkitu daitekeela, baina, tar-
tean zabor asko ere bada. Zein in-
formazioz fida gaitezke?
Badaude aspalditik lanean ari diren el-
karteak eta hauek emandako informa-
zioa zuzena da. Esate baterako, Aske-
kintzak badu bere web orria. Bertan
informazio asko dago eta fidagarria
da.
Urtebete daramazu haragirik eta

«INDEPENDIZATZEN
NAIZENEAN BEGANO 

IZANGO NAIZ»
HAIZEA UZKUDUN
BARAZKIJALEA

Anoetarrak orain dela urtebete espezien araberako
diskriminazioari aurre egitea erabaki zuen, 

eta gaur egun barazkijalea da.

arrainik jan gabe. Zure gorputzean
aldaketarik, onurarik sumatu al
duzu?
Fisikoki onurarik ez dut bereziki ikusi.
Egia da hasieran kilo batzuk galdu ni-
tuela, baina, azken batean, pisu hori
berehala berreskuratzen duzu, gorpu-
tzak bere oreka aurkitzen duenean.
Azken batean, barazkijale edo begano
izateak ez du esan nahi  txokolatea edo
horrelako elikagaiak ezin dituzunik
jan, ez du esan nahi zure elikadura
ehuneko ehunean elikadura garbia
izango denik. 
Beraz, Gabonetan zuk ere egin di-
tuzu bekatutxo batzuk?
Bai, bai, egin behar dira. Azken finean
plazer horiek ezin dizkiogu kendu
gure gorputzari.
Barazkijale baten erosketa saskian
zer ez da sekula aurkituko?
Ba, ez duzue aurkitu ez haragirik, ez
arrainik ez eztirik eta ahal bada, ani-
malietatik datorren ezer, arrautzak,
esnea eta halakoak. Produktu askotan,
animalietatik eratorritako kontser-
banteak edo antzeko substantziak
aurkitu daitezke. Gure saskian ez duzu

halako substantziarik duen produktu-
rik topatuko.  Bestalde , produktu asko
animalietan testatzen dira, tabako
mota gehienak esate baterako. Guk
animalietan probatutako produktuak
baztertzen ditugu, ez ditugu erosten.

Arropa edo oinetakoak erosterako-
an ere kontuan hartzen dugun kontua
da, oso ondo begiratu beharreko gauza
da.
Askotan entzun da barazkijale iza-
tea garestia dela, egia al da?
Hori, egia esan, mitoa da. Azken fine-
an, badira barazkijale edo beganoen-
tzako zenbait produktu berezi, seitana
edo antzekoak. Elikagai hauek ez ditu-
gu normalean beste dietetan aurkitu-
ko, baina, guk produktu hauekin gas-
tatzen dugun dirua, gainontzekoek
haragitan gastatzen dute, beraz, azken
batean, gastua  antzekoa da. Are
gehiago, askotan merkeagoa ere izan
daiteke.
Mito edo okerreko usteekin jarrai-

Gure artean horren modan dagoen
pintxo-poterako berriz, beganoentzako
aproposak diren pintxoak aurkitzea oso
zaila da, beti izaten dute animaliengan-
dik datorren zerbait, maionesa, eztia,
gazta edo halakoren bat. Barazkijaleok
errazago aurkitu dezakegu guretzako
aproposa den mokaduren bat. 
Begetarianoa izatea traba edo amua
da parranda garaian?

Garbi dut ez dela oso amu ona. Parranda
garaian, batez ere herri txikietan, gai
hau ateratzen denean, jendea asko ha-
serretzen da, eztabaidak sortzen dira eta
gatazka sortu daiteke. Herri txikietan
euskal kulturari lotutako jateko ohitu-
rak oso sustraituta daude eta kosta egi-
ten zaie gure filosofia ulertzea. 

Badaude, interesez gerturatzen dire-
nak ere, eta nahiz eta ados ez egon,  gure
filosofia ezagutu nahi dutenak. 
Tolosaldean bertan geroz eta gehia-
go zarete elikadura barazkijale edo
beganoaren aldeko apustua egiten
duten pertsonak. Elkarte bat ere ba-
duzue ezta?
Bai, duela urtebete inguru Tolosaldea
Antiespezista Taldea sortu genuen eta
bertan eskualdeko hamabost bat gazte
elkartzen gara. Arazo honen inguruko
informazioa zabaldu behar dela eta jen-
dea kontzientziatu behar dela erabaki
genuen eta horretarako hitzaldi infor-
matiboak egiten ditugu. 
Taldean hogei urtez azpiko neska-

16
«Nire aita baserritarra da eta
berarentzako katastrofe bat
izan zen! Berak txikitatik
barneratuta duen kultura bat
da haragia jatearena»

TOLOSALDEA
GIZARTEA

www.ataria.eus . 107.6 fm
2018ko urtarrilaren 5a

tuz, barazkijale eta beganoek pilu-
lak hartu behar omen dituzue ja-
kien bidez hartzen ez dituzuen bi-
taminak lortzeko…
Hori ez da guztiz zuzena. Azken bate-
an, elikagai batzuetan dauden bitami-
nak beste batzuetatik lor ditzakezu.
Adibidez, haragiak duen B 12 bitamina
zenbait algetatik eskuratu dezakezu.
Oreka lortu behar duzu, osagai batzue-
tatik lortzen ez duzuna beste nonbait
aurkitu behar duzu. Gainera, kontuan
hartu behar dugu pilula asko anima-
lietatik datozen produktuekin eginak
daudela, beraz, azken batean, kontra-
esana litzateke hauek kontsumitzea.
Etxean kozinatzeko ohiturarik eta
astirik ba al duzu? 
Egia esan, eguna nahiko betea izaten
dut, hortaz, janaria prestatzeko ez dut
apenas denborarik izaten. Nire ahizpa
ere barazkijalea da eta bion artean
moldatzen gara. Gainera, amak asko
laguntzen digu eta guretzako beti
prestatzen du zerbait.
Jakiak prestatzeko modua ere
zaindu behar al da? Esate baterako,
mikrouhina erabili al dezakezue?
Janaria prestatzeko modua ez da ho-
rren garrantzitsua. Mikrouhina erabili
behar bada, erabili egiten dugu, den-
boraren arabera moldatu behar izaten
dugu. 
Etxetik kanpora jatea buruhaustea
al da zuretzako?
Geroz eta jatetxe begano gehiago dau-
de, Donostian bertan mordoa daude.
Bestalde, gazte mugimenduan, inda-
rra hartzen ari den joera bat da, bazka-
riak edo afariak antolatzen ditugune-
an, menu begano edo barazkijaleek
geroz eta presentzia gehiago dute. 

«Oreka lortu behar duzu,
osagai batzuetatik 
lortzen ez duzuna beste
nonbait aurkitu behar duzu»

mutilek parte hartzen duzue. Gaur
egungo gazteek elikadura edo bizi
ohiturei buruz garai batean baina
gehiago hausnartzen duzuela
esango zenuke?
Egia esan, elikadura edo bizi ohiturei
buruz baina gehiago, zapalkuntzaren
inguruan gogoeta egiten dugu guk.
Baditugu berez hautematen ez ditu-
gun arazoak hautemateko espazio ba-
tzuk, gogoeta egiteko elkartzen gara
eta azken finean, hortik sortzen zaigu
interesa. Gainera, ikusten ari gara gure
borroka indarra hartzen ari dela eta
zabaltzen ari dela eta horrek indarra
ematen digu.
Elkarrizketa egiten hasi aurretik,
zure ametsa begano izatea dela
kontatu duzu. Zein da barazkijale
edo begano izatearen arteko aldea?
Barazkijale batek arrautzak eta esnea
kontsumitzen ditu, begano batek al-
diz, ez du kontsumitzen ez animalia-
rik ez eta animaliengandik datorren
beste ezer ere. Hortaz, esango genuke,
gure ideiekiko koherenteena begano
izatea dela. 

Nire nahia begano izatea da, baina,
gaur egun gurasoekin bizi naiz eta
ezin diet niretzako elikadura berezi
bat prestatzeko eskatu. Orain barazki-
jale moduan bizitzea tokatzen zait eta
etxetik kanpora jaten dudanean, ahal
dudan neurrian, ez dut animalietatik
datorren ezer kontsumitzen. Indepen-
dizatzen naizenean begano izango
naiz.
Elikadura barazkijalea probatu
nahi dutenei, zuen filosofia gehia-
go ezagutu nahi dutenei, zer esan-
go zenieke?
Hasteko, gure borroka zein den uler-
tzeko, Interneten webgune eta bideo
pila bat aurkitu daitezkeela esango
nieke. Bestalde, gure inguruan badira
zenbait talde, Goierri Antiespezista,
Askekintza edo gure taldea, Tolosal-
dea Antiespezista esate baterako. Be-
raz, edozein zalantza izanez gero, tal-
de hauetakoren batera jo dezakete la-
sai ederrean. 

M irian Ortiz tolosarrak kasualita-
tez ezagutu zuen makrobiotika.

Apurka-apurka bizi filosofia honetan
barneratzen joan da eta gaur egun,
bere ahizpa Nekanerekin batera, Tolo-
sako Guki Ekodendako jabea da. 
Barazkijale, begano eta makrobio-
tika zaleentzako oasi moduko bat
dela esan genezake?
Beno, akaso esango nuke pixkanaka
handiagotzen ari den oasi batean gau-
dela. Geroz eta aukera gehiago dauz-
kagu, informazio gehiago daukagu eta
oasia zabaltzen ari da. 

Zer da makrobiotika zuretzako?
Azken batean filosofia bat da. Ni hasi
nintzenean, jateko modu bezala pro-
batu nuen makrobiotika. Gero ikusi
nuen bide gehiago irekitzen zaizkizula
eta hor beste filosofia bat dagoela, az-
ken batean, pertsonalki barrutik lan
bat egin behar da. 
Zergatik gerturatu zinen filosofia
honetara?
Kasualiate bat izan zen. Ni dietista ba-
tengana joaten nintzen eta bera ma-
krobiotikoa zen. Jartzen zizkidan die-
tak eta erabiltzen zituen hitzak ez ni-

17«Barazkijale batek arrautzak
eta esnea kontsumitzen ditu,
begano batek aldiz, ez du
kontsumitzen ez animaliarik
ez eta animaliengandik
datorren beste ezer ere»

Nekane eta Mirian Ortiz, ahizpak. E. AYUSO

TOLOSALDEA
KULTURA

«MAKROBIOTIKA
BEGANORA JOTZEN DUGU,

BAINA, NAHI DUENAK
ARRAINA EDO HARAGIA

JAN DEZAKE»
MIRIAN ORTIZ

MAKROBIOTIKOA

Kasualitatez ezagutu zuen makrobiotikaren 
mundua Ortizek, eta «osasuntsu egotea eta 

oreka bat lortzea» da tolosarrarentzat.

tuen garai hartan ezagutzen: seitana,
tofua, misoa… eta hala, mundu berri
bat ezagutzeko grina sortu zitzaidan.
Gainera, elikagai haiek nire gorputzari
mesede egiten ziotela eta nire egune-
roko bizitzan ondo barneratu nituela
ikusi nuen. 
Gaur egun, zugana jotzen dutenei
eta makrobiotika hitza lehenen-
goz entzuten dutenei, nola azal-
tzen diezu zer den?
Azken batean, osasuntsu egotea eta
oreka bat lortzea dela esaten diet. Nor-
malean, jendeak gaixo edo ondoezik
dagoenean jotzen du makrobiotikaren
bidera. Orduan azaltzen diet platerean
gure oreka aurkitu behar dugula, leka

batzuekin, zerealekin eta berdurekin
jolastuz. Bestalde, badaude bazkari te-
rapeutikoak, kontsultore makrobioti-
ko batengana jotzen baduzu, dauka-
zun gaitzaren arabera, dieta zorrotza-
goa bihurtzen da, baina, oro har,
makrobiotika oso irekia da. 

Guk normalean makrobiotika bega-
nora jotzen dugu, baina, nahi duenak
haragia edo arraina ere jan dezake,
izan ere, makrobiotikan hau ere jan
daiteke. Kontua da zein kantitatetan
jan behar den jakin behar dela. 
Zerorrek makrobiotika probatu
zenuenean, zein aldaketa ikusi ze-
nuen zugan, fisikoki eta psikologi-
koki?
Psikologikoki, zentratuago nengoela

igarri nuen, gauzak desberdin ikusten
nituela. Zu pertsona berbera zara, bai-
na, gauzak modu ezberdinean ikusten
dituzu, argiago. 

Fisikoki berriz, hasieran ikusten
duzu pisua galtzen duzula. Hori nor-
mala da, azken finean, frijitutako gau-
za gutxiago jaten duzu, irina eta olioa-
ren kontsumoa jaisten duzu etab. Ho-
rrek ez du esan nahi makrobiotikoa
izanik derrigorrez argal egon behar
duzunik, makrobiotikoa izan eta gize-
na ere egon zaitezke.

Makrobiotika probatu nuenean, di-
gestioetan arintasuna notatzen nuen,
mahaitik altxatzen nintzenean nire
tripa ez nuen pisutsua sentitzen, bai-
zik eta arina. 
Zure ingurukoek erraz ulertu al zu-
ten zuk aukeratutako bidea?
Prozesua pixkanaka-pixkanaka egin
nuenez, jende gehienak pentsatzen
zuen denda gaur ireki eta bihar itxiko
nuela. Ez zitzaien iruditzen makrobio-
tikaren inguruan mundu bat badagoe-
nik, edo makrobiotika bizi duten beze-
roak daudenik. 

Tolosan badira belar denda gehia-
go, baina, guk erabaki genuen bezero-
ei makrobiotika zer den probatzeko
aukera eskaini behar geniela. Hala,
gurean gosariak, askariak edota baz-
kari makrobiotikoak ateratzen ditugu
eta hartara, gainontzeko belar dende-
tatik bereiztea lortu dugu. 
Dieta makrobiotikoaz haratago
joan zara zu. Elikaduraz gainera,
zure bizitzako zein esparrutan
aplikatzen duzu filosofia makro-
biotikoa?
Nik uste dut makrobiotikaren bidea

behin hartuta, beti ikasten ari zarela.
Mundua aldatzen doan heinean ma-
krobiotika aldaketa horietara molda-
tzen joan behar da. Zure inguruko guz-
tia aldatzen ari dela ikusten duzu eta
etengabe ikasi behar duzula errealita-
te horretara moldatzeko. Esate batera-
ko, garai batean lanak gaur egungoak
baino fisikoagoak ziren, eta elikadura
ez da berdina izan behar baserrian la-
nean ari denarentzat edo bulego bate-
an eserita dagoenarentzat. 

Makrobiotikak bestalde, gauzen ja-
torria aurkitzen laguntzen dit. Esate
baterako, gaitz bat izan dezakezu edo
urduri egon zaitezke eta makrobioti-

karekin hori nondik datorren aurkitu
dezakezu. Azken finean, emozioek
gure gorputzean blokeo batzuk sortu
ditzakete eta horiek nondik datozen
aztertu eta landu egin behar duzu.

Makrobiotikarena lan pertsonal bat
da. Egiten ditugun gauzetan koheren-
tzia bat lortu behar dugu, bai esaten
dugunarekin, bai egiten dugunarekin
eta azken batean, bizitzak ekartzen
dizkigun egoerekin. 
Elikadura makrobiotikoan, osa-
gaiak bezain garrantzitsua omen
da elikagaiak prestatzeko modua.
Egia al da? 
Bai, garrantzitsua da janaria prestatze-

TOLOSALDEA
GIZARTEA

«Garaian garaikoa
kontsumitu behar da. 
Ez dago debekatutako
elikagairik, baina, zentzuz
kontsumitu behar da»

«Normalean, jendeak gaixo
edo ondoezik dagoenean
jotzen du makrobiotikaren
bidera. Orduan azaltzen 
diet platerean gure oreka
aurkitu behar dugula»

rakoan duzun energia, barazkiak moz-
teko modua, produktuak ekologikoak
izatea, etab. 

Gauzak gogo onez egiten direnean
gero emaitzak ikusi egiten dira, bai
etxean, bai lanean bai edonon. 

Barazki guztiek estruktura jakin ba-
tzuk dituzte eta lortu nahi duzunaren
arabera modu batera edo bestera moz-
tu behar dituzu. Denbora laburrean
edo luzean egosteko ez duzu modu be-
rean moztuko, adibidez, azaloreak
zuhaitz txiki moduko batzuk ditu. Guk
zuhaitz txiki hauen forma errespeta-
tzen dugu mozterakoan. Nik barazki
baten yin-a eta yang-a, biak nahi badi-
tut, modu konkretu batera moztu be-
harko ditut osagaiak, bestela barazki
horren alderdi bakarra eskaintzen ari
naiz.
Barazkien yin eta yang- a aipatu di-
tuzu. Jarriko al zenuke erraz uler-
tzeko moduko adibide bat? 
Ez da horren zaila. Pertsona batzuei
kosta egiten zaie barazkien yin eta
yang-a zer den ulertzea, baina, ez da
zaila. Adibidez, tipula bat hartzen ba-
duzu, tipula horrek azpian iletxo mo-
duko batzuk ditu ezta? Beno ba, zuk ti-
pula erditik eta goitik behera bertikal-
ki mozten baduzu, tipula erdi
horretan bi mutur ikusiko dituzu, bata
yin-a da eta bestea berriz yang-a. Tipu-
la hori julianan mozten baduzu, zati-
txo bakoitzean, tipularen yin- a eta
yan-a hartzen ari zara. 

Gure elikaduran bi elementuak be-
har ditugu eta bien arteko oreka lortu
behar dugu. Zer nahi dugu, platera
hotz ala bero bat? Ba, azken batean
bien arteko nahasketa, platera epel

bat. Yin-a eta yang-a, biak orekatu be-
har ditugu.
Oreka hori lortzeko bidean, zer
utzi behar da alde batera, zein osa-
gai ez duzu zuen denda edo eroske-
ta saskian aurkituko? 
Adibidez azukre zuria, nahiz eta eko-
logikoa izan guk ez dugu gure dendan.
Gaur egun azukre zuriaren inguruan
mila kontu entzuten dira eta guk baz-
tertzea erabaki dugu, bere ordez pane-
la daukagu. 

Bestalde, bada glutamato monoso-
dico delako osagai bat. Hau aurrez
prestatutako jaki askotan agertzen da
eta guk ez ditugu osagai hori duten eli-
kagaiak eskaintzen edo horretan saia-
tzen gara behintzat. 

Gure dendan saltzen ditugun pro-
duktuen ia ehuneko ehuna ekologikoa
da. 
Makrobiotiko baten etxean zein
osagai ez da sekula faltako?
Gehienbat zerealak, lekak eta berdu-
rak eta horrekin nahikoa duzu. Jende
askok esaten du makrobiotika garestia
dela, baina, zuk hiru eta lau euro arte-
an balio duen arroz kilo bat, berdurak
eta lekak erosten badituzu eta zero-
rrek prestatzen badituzu, ez da gares-
tia. Aurrez kozinatutako produktuak
erostea garestia da, bai, baina, bai ma-
krobiotikan eta baita gainontzeko die-

tetan ere. Ez da gauza bera garbantzu
pakete bat erostea edo jada prestatuta
dauden garbantzuak erostea.

Bestalde, garaian garaikoa kontsu-
mitu behar da. Ez dago debekatutako
elikagairik, baina, zentzuz kontsumi-
tu behar da. Patata tortilla pintxo bat
jan dezakezu edo ardo kopa bat edan
dezakezu noizean behin, baina, ezin
du eguneroko dietaren parte izan.
Gauza bera esango nuke tofuaz edo
seitanaz ere, onak dira, baina, egune-
ro-egunero jateko ez. Azken batean
elikagaiekin jolastu behar da zer jaten
duzun jakinda. 
Gabonak eta jan-edana eskutik lo-
tuta datoz gure kulturan. Makro-
biotikoa izanik nola bizi izan ditu-
zu zuk?
Badaude dastatzen ez ditugun zenbait
produktu baina, oro har denetarik ja-
ten dugu. Nire kasuan adibidez, foie-a
ez dut jaten, haragi gorririk ere ez, bai-
na, arrain pixka bat eta entsalada ere
jan ditut Gabonetan. Azken batean,
halako egunak ez dira ohikoak, sal-
buespenak dira eta disfrutatu egin be-
har dira. Kontzienteki jaten baduzu
eta hurrengo egunetan oreka lortzen
baduzu ez da ezer gertatzen, ez da da-
murik izan behar. 
Makrobiotika probatu nahi due-
nak nora jo dezake informazio
eske? 
Badira irakasle oso onak, guk adibi-
dez, Jakin eskolako Egoitz Garrorekin
dugu harremana. Niri asko gustatzen
zait bere bidea. Gu ere hemen gaude
behar duenari laguntzeko. 

Interneten ordea, zaila da informa-
zio fidagarria aurkitzea. Gaur egun in-
trusismo handia dago eta artikulu on
bat aurkitzea ez da erraza.

«Emozioek gure gorputzean
blokeo batzuk sortu 
ditzakete eta horiek nondik
datozen aztertu eta 
landu egin behar duzu»

107.6 fm . www.ataria.eus 
2018ko urtarrilaren 5a

20 ANOETAKO EUSKAL
JAIETATIK,

PERUKO TONTOR
GARAIENETARA

Euskal Mendizale eta Yonki Federazioa. Horixe da eskualdeko gazte 
kuadrilla batek, euren taldeari emandako izena. Tituluak zer pentsatua

ematen badu ere, astebururo, gauza ederrak egiten dituztela aitortu dute, 
izan mendian edota parrandan. Udaran, Peruko Huaraz herrira 
bidaiatzeko hautua egin zuten, bizitzan behin bakarrik biziko 

duten esperientzia zoragarri bat bilatu asmoz.

Josu Artutxa

E saera zahar batek dion
moduan, gustuko tokian
aldaparik ez. Hori da An-
doni Arregi (Tolosa, 1996)
edo Juanjo Oria (Anoeta,
1988) bezalako gazteei
gertatzen zaiena. Astebu-
ruz asteburu, izan Piri-

nioetara, edota Euskal Herriko beste-
lako gailurretara, eskalatzera, eskia-
tzera nahiz parranda baten bila joaten
baitira. 2016ko udaran ekin zioten
bide berri honi, eta oraindik garaiz
bada ere, beraietako batzuk, Himala-
yan ikusten dute euren burua, hemen-
dik urte batzuetara. «Orokorrean, la-
gun talde bat da. Ez da federazio bat,
kuadrilla bat da. Bertako kide guztiok
ditugu bi indargune nagusi, eta horie-
tan oso indartsu edo topera behintzat
aritzen gara: mendian eta parrandan»,
dio Arregik.

Askotan, ia lagun talde berdina el-
kartzen dira, edo behintzat, badute
bloke bat mantentzen dutena. Horrez
gain, ezagun asko ere elkartzen zaizkie
noizbehinka. Beraiekin ibili nahi duen
orok, lehen aipatutako bi afizio horiek
barneratuta izan behar dituela argi
utzi nahi dute, hau da, gustatu egin be-
har zaizkiola. Izan ere, asteburu asko-
tan egin izan dituzten bidaia, irteera
edota ibilaldiek, parranda izan dute
helmuga. «Baina, pertsona horri, ba-
tez ere, mendia gustatu behar zaio, pa-
rrandarako sena, bakarrik etortzen de-

lako, barrutik irteten delako», gainera-
tzen du Oriak.

Ideia honekin, 2016ko udaran hasi zi-
ren. Lagun talde berri bat elkartu, eta as-
teburuz asteburu, Pirinioetara txangoak
egiteari ekin zioten. Gero, bueltan, aste-
an zehar inguruko herriren batean fes-
tak ospatzen bazituzten, bertan, parran-
dan biltzen ziren kuadrilla berdina. Ho-
rrela gogoratzen ditu Oriak hastapen
horiek: «Orduan, jendeak horrela esaten
zigun: ‘Kontxo, zuek mendizaleak zare-
te, baina yonkiak ere bai e!’ edo ‘Osasun-
tsu zaudete, baina ez hainbeste’.  Eta se-
gidan, txorakeri hari jarraipena eman
asmoz, taldeari izen bat eman eta zer-
bait serioagoa sortzea erabaki genuen,
sare sozialetako kontuarekin eta guzti».

«Esan beharra dago, bidaietako kon-
tuak parrandei esker etorri direla, eta bi-
daia ezberdinetan ere, parrandaren bat
edo beste egin ahal izan dugula. Horixe
izan da gure zikloa», dio Arregik. «Talde
giro hori mantendu eta kuadrillan bizi-
poza transmititzea ere ezinbestekoa iru-
ditzen zaigu, eta hori ere baloratzen da,
helburu garrantzitsu bat delarik, guztiek
ondo pasa eta goza dezaten». Mendian,
gainera, gauza politak egitea gustatzen
zaie, mendiaz gozatzeaz gain, bestelako
erronkei aurre egiten saiatzen dira.
«Noski, horrek, norbere buruarekiko gu-
txieneko konpromiso bat eskatzen du,
baita alderdi fisikoari begiratuz gero,
lanketa on bat ere», gehitzen du Oriak.

Hasiera batean, eskualdeko mendi-

zale eta parrandazaleei mugatutako
taldea bazen ere, Perura egindako bi-
daia hartan, Urretxuko eta Legazpiko
bi lagun ezagutu zituzten, eta honez-
kero, taldean integratuta daude.
Txantxetan bada ere, Arregik honakoa
dio: «Federazioko kide izateko froga fi-
sikoak igaro dituzte, izan ere, fisikoki
ondo egotea oso garrantzitsua da, bai
mendirako baita parrandarako ere».
Beraz, eta oraindik goiz bada ere, badi-
rudi taldetxo honen nondik norakoak
Gipuzkoan zehar hedatu eta ezaguta-
razteko lehen pausoa eman dutela.

Parranda pozoitsu bat
Taldea sortu zuten udara hartan, Al-
peetara joan eta Mont Blanc eta Cervi-
no mendiak igotzea zuten xede. «Hara
joan, bietan gailurrera igo, eta hona
itzuli ginen, hazi-hazita, egin genuena
sekulakoa iruditu zitzaigulako», dio
Oriak. Hortik hiru astetara, Anoetan
bertan, Euskal Jaiak ospatu ziren,
urriko lehen asteburuan edo. Eta, ber-
tan ere bildu ziren Alpeetako espedi-
ziora bidaia egin zutenak. Orduan ate-
ra zen Perura bidaia egiteko ideia. «Eta
hurrengo urtean zer egingo dugu?»
galdetzen genion elkarri; bakarren ba-
tek ere, ‘Ez dago potrorik!’ bezalakoak
ere bota zituen tarteka».

Beste modu batera ezin zen izan. Bi-
garren bidaia indartsu hura egiteko
ideia, parrandan atera zen. Horrela
izaten da askotan. Festaren batean

«Guztira, mendira inguratu, hura
igo eta herrixkara buelta, sei egunen
inguruan burututako ibilaldia izan
zen». Izan ere, gailurrera igo baino
lehenago, glaziar baten gainean da-
goen kanpamentu batean lo egiteko
aukera izan zuten, 6.000 metroko
altuera horretatik gertu, eta horrek,
zentzu batean, erraztu egiten du
gailurrerainoko bidaia. «Ondoren,
bi egunetako kontua izan zen, gorai-

no igo eta jaistea».  Alderdi fisikoak
baino gehiago, mentalak edo psiko-
logikoak ere sekulako garrantzia
dute horrelako espedizioetan. Eta
gainera, lagun talde bat izanik, nor-
berak bere burua nola dagoen ikusi
behar du, baita zaindu ere, baina ga-
rrantzitsua da jakitea gainontzeko ki-
deak ere nola dauden, eta ea aurrera
jarraitzeko indarrik geratzen zaien
ala ez.

22

ondo pasatzen ari zarenean, mendira-
ko motibazioa ere are handiagoa da.
«Azkenean, parranda pozoitsu batean
sortu zen ideia eta asko berotu ginen».
Eta Arregik jarraitzen du: «Pentsa!
Euskal Jaiak amaitu eta hiru egunera,
jendea hegaldi ezberdinak ikusten eta
bat edo beste erosten ere hasi zen».

Alpeetako bidaiarekin alderatuta,
ezberdina izan zela diote. Hemendik,
Alpamayo, Artesonraju eta Guascaran
mendiak igotzeko asmoarekin joan zi-
ren hara, baina azkenean, gailur baka-
rrera iristea lortu zuten, baldintza ez-
berdinengatik. «Askotan esaten baita,
mendiak norbera bere lekuan jartzen
duela». Hasiera nahiko eroa izan zen,
ez zutelako guztiek elkarrekin bidaia-
tu, eta Ekuadorretik, Kubatik nahiz
Peruko beste txoko batetik joan zen
jendea Huaraz herrixkara. «Peruko he-
rri indigena txiki bat da hura, Andeen
magalean kokatuta aurkitzen dena»,
azaltzen du Arregik.

Artesonraju, Paramount Chanel te-
lebista katearen logoan agertzen den
mendia da, eta Guascaran, berriz, Pe-
ruko mendi altuena. 6.000 metro in-
guruko mendiak dira denak, eta hor-
taz, buruan zerabilten ideia, ez zen
inolako txorakeria. «Hilabete eskas
izan genuen hiru mendi horiek igotze-
ko, edo behintzat, denbora tarte horre-
tan egitea zen gure asmoa, eta horrela
antolatu genituen gauza guztiak». Le-
henengo egunean, beste bailara batera
joan ziren, aklimatatzeko asmotan,
baina oso gaizki pasa zutela diote, al-
tueragatik. «Perura joan aurretik, gai-
nera, gutako batzuk, txerto batzuk
hartu behar izan genituen, baina kal-
teak eragin zizkiguten. Azkenean, gu-
txiago edo gehiago, baina guztiak akli-
matatu ginen bertan».

Ondoren, handik Alpamayora joa-
tea erabaki zuten, hura eta Artesonra-
ju segidan igotzeko asmotan. Bi egu-
nen bueltan, Alpamayoko gailurrean
ziren bederatzi euskaldunak, lehen ai-
patutako urretxuar eta legazpiar men-
dizaleak ere tartean. Oria ederki asko
oroitzen da itzulerako ibilaldiaz: «Oso
nekatuta jaitsi ginen bertatik, eta biga-
rren gailur hartara ez igotzea erabaki
genuen; mendiak, exigentzia maila
oso altua eskatzen baitio edonori». Al-
pamayoko gailurrari, metro gutxi ba-
tzuk falta zaizkio 6.000 metroko langa
igarotzeko, 5.948 metrotaraino hel-
tzen delako. Hortik atera kontuak. 

TOLOSALDEA
KIROLA

ra horretara». Mendiak, azkenean,
asko nekatzen zaitu, fisikoki eta men-
talki. Mentalki agian gehiago. Oriak,
hala ere, ez dauka oso argi hori:
«Gehiago ez dakit, baina bai behintzat
eragin handiagoa duela, eta seguru,
norbait fisikoki nekatuta dagoen edo
ez, oso erraz antzeman daitekeela, bai-
na mentalki nekatuta dagoela jakitea,
oso zaila izaten da».

Bestetik, aipatu behar da, denentzat
lehen aldia zela Perura bidaia egiten
zutela, eta noski, berria izan zen han
bizitako guztia. Arregik ederki asko
daki hori: «Limako aireportutik atera,
eta lehen urratsa ematen duzunean,
jada beste lurralde batean zaudela na-
baritzen duzu. Trafikoan, esaterako,
oso errespetu gutxi dago, beste hiri
handi askotan gertatzen den bezala.
Sekulako eromena da. Limatik Huara-
zerako jauzia ere oso handia da. Herri

Lagun talde berri bat elkartu,
eta asteburuz asteburu,
Pirinioetara txangoak 
egiteari ekin zioten

Denentzat lehen aldia zen
Perura bidaia egiten zutela, 
eta noski, berria izan 
zen han bizitako guztia

Peru eta bere gorabeherak
Bertan zeudela ere, pentsatu zuten,
guztia utzi eta Kubara joateko hegaldi
bat hartzea, bertan hondartzan hobe-
to egongo zirelakoan edo. Baina, Hua-
razera itzuli eta bertan bi egun egin zi-
tuztenean, barrenak berriro mugitu
eta mendira igotzeko gogoak handitu
zitzaizkiela aitortzen dute. Orduan,
Artesonrajura egin nahi zuten ibilal-
dia alde batera utzi behar izan zuten,
kondizio klimatologikoengatik, eta
Guascaran igotzeko saiakera egin nahi
izan zuten. «Ondo joan zen, hasieran
behintzat, eta bigarren kanpamendu-
ra igotzea lortu genuen. Baina, gailu-
rrerako bideari ekin genionean, hau
da, bi egunen bueltan igo eta jaitsi
nahi genuenean, ez dakigu oso ondo
zer gertatu zen, galdu egin ginen, eta
igotako bide beretik itzuli behar izan
genuen», dio Oriak.

Ia 6.700 metro inguruko altuerara
igotzea lortu zuten, Peruko gailurrik
garaienean egotea. Azkenean, gorpu-
tzari egin behar zioten kasu, buruari
baino gehiago, bihotzari, eta hala egin
zuten. «Ondoren, herrian bertan, tra-
goren bat edo beste hartuta, ederki
geunden, zeren eta hor goian zaude-
nean, behean senti dezakezun eroso-
tasun horrek asko tiratzen zaitu egoe-

indigenagoa da, txikiagoa, gertukoa-
goa, eta beste xarma bat dauka. Huara-
zen dagoen giroa, gainera, bestelakoa
da. Andeen magalean biltzen diren
mundu guztiko mendizale ugarik, he-
rri indigena batekin egiten dutelako
topo, eta hori zoragarria da».

«Esperientzia, egia esateko, sekula-
koa izan da», gaineratzen du Oriak, eta
jarraitzen du: «Emaitza, uste genuena
baino hobea». Hasierako helburua bu-
rutzea ez zuten lortu, baina denetik
izan zuten. Beste kultura bat ezagu-
tzea, zure gorputza muturreko baldin-
tzetara egokitzen saiatzea, eta gainera,
taldeko kideekin, lau astez eta egune-
ro hogeita lau orduz egoteak, beraien-
gandik eta beraiekin batera gauza ez-
berdinak ikasteko aukera eman zien.
Arregiren esanetan, «behin hara hel-
dutakoan, gainera, buruari eragin eta
gauza ezberdinak inprobisatzeko asti
gehiago izaten duzu, eta horrelako
egoera eta baldintzetan, hori asko es-
kertzen da, eta aldi berean, polita ere
bada. ‘Agian, hau ez dugu egingo, bai-
na horren ordez, honako hau egin ge-
nezake’, esaten genion elkarri».

Lehen aipatutako bi gipuzkoar haie-
kin ere, bestelako konfiantza bat iza-
tea lortu zuten, eta hori ere bakarrik
ekartzen du horrelako bidaia batek.

107.6 fm . www.ataria.eus 
2018ko urtarrilaren 5a

Arregik esaterako, zorte handia izan
zuela dio. «Legazpiko mutil harekin,
bestelako gailurrik igo ezin genuela,
eta inprobisaziorako garaia heldu zi-
tzaigunean, Esfingeko paretara joan
ginen, eta hura igotzea lortu genuen.
Batere ezagutzen ez ginenetik hasi,
eta bi aste batera egon ondoren, bera-
rekin eskalatzen amaitu nuen, espe-
rientzia eder bat bizi ahal izan nuela-
rik».

Yonkia ez da ezer txarra
Behin Peruko bidaia ahaztezin hura
burututa, batzuk lanari, beste batzuk
ikasketei eta beste batzuek beren
eginkizun ezberdinei heldu behar
izan zieten. Hala ere, oraindik bada
bidaia hartako kide eta lagunak bil-
tzen dituen zerbait: hitzaldiak. Herri
askotan antolatu ohi dituzten kirol as-
teak edota mendiaren inguruko hi-
tzaldi ezberdinez osatutako emanal-
diak baliatzen dituzte, Perura eginda-
ko bidaiaren nondik norakoak
kontatzeko, esperientzia berriak eza-
gutarazi eta plazaratzeko. Hitzaldi
hauek, abentura munduan aritzen di-
ren guztiei eta aritu nahi duten men-
dizale berriei zuzendutakoak dira,
izan gaztetxoak, helduak, kuadri-
llak… «Oraingoz, Elgoibarren, Ando-
ainen, Tolosan, Anoetan nahiz Villa-
bonan eskaini ditugu hitzaldiak. Urte
berri honetarako, berriz, baditugu
hiru hitzaldi lotuta jada, eta horietako
bat oso berezia izango da guretzat».
Jakan eskainiko dute, bertako «men-
diaren etxean», baina gazteleraz egin
beharko dute, eta hori, bien ustetan,
«Andeetako mendi bat igotzea baino
erronka zailagoa izango da».

Arregik ederki asko daki, taldean
kide asko direla, eta gainera, mendia

geroz eta zabalagoa dela. Eskalada
arrunta dago, izotz eskalada, eskiatze-
ko aukera ere izaten da eta mendira
oinez igotzea ere posiblea da. «Eremu
asko edo arlo asko aurki daitezke ber-
tan, eta gu ere kuadrilla oso zabala
gara, geroz eta zabalagoa. Batzuei
gauza batzuk gustatuko zaizkie, beste
batzuk gauza berriak probatu nahiko
dituzte, oso abilak ez diren eremu ho-
rretan gehiago aritu nahiko dute gutxi
batzuk…» Ez dago ezer zehatza pen-
tsatuta edo hitz eginda oraingoz, bai-
na seguru zerbait aterako dela dato-
rren udararako.

«Berriro zazpiak elkartzea oso zaila
izango da, ezinezkoa dela ez esateaga-
tik», aitortzen du Oriak. «Hori, bizi-
tzan behin gertatuko zaigun abentura
da». Oraingoz behintzat, gauza ezber-
dinak egiten jarraituko dute, aurreko
urtean bezala, Pirinioetara txangoak
egingo dituzte, baita eskiatzera edota
eskalatzera joan ere. Arregik argi dau-
ka: «Ez dago hara joan beharrik, he-
men ere astebururo sekulako abentu-
rak bizi daitezkeelako. Gazteak gara,
eta dirua ere justu antzean izaten

dugu». Oriak, ordea, bestelako hel-
mugez aritu nahi izan du, taldekide
askok buruan darabilten erronka ba-
tez: Himalayara joatea. «Hori, ordea,
beste liga bat da, bestelako parranda
bateko beroaldiaren ostean etorritako
ideia».

Jendeak askotan esan izan die, ero-
tuta daudela. Bestetik, Yonki hitzak
ere, beldurtu eta atzera bota dezake
jende hori, edo beste askori, interesa
piztu diezaioke. «Baina, bai, egia
esan, badirudi etiketa moduko zer-
bait ezarri zaigula hitz horrekin. Bai-
na, gero ez zaio horrenbesteko garran-
tzia eman behar, ez garelako desfasa-
tuta ibiltzen; beti goaz aurrera, nahi
dugun hori burutu nahian», aitortzen
du Oriak, eta gomendio txiki bat ere
badauka beraiengana joan nahi baina
animatzen ez diren horientzako:
«Egunero kotxea hartzean, arriskua
handiagoa izaten da, mendian ibil-
tzen baino». Arregik, berriz, horrela
dio: «Ez gara hasiko aholkuak ema-
ten, gu ez garelako onenak; baina,
behintzat, gurekin etorri nahi due-
nak, beldurrik ez izateko».

OSTIRALA
URTARRILAK 5

ASTEASU
ERREGE MAGOEN DESFILEA
20:30. Hiru errege magoak iritsiko dira
herrira.

ALEGIA
ERREGE MAGOEN DESFILEA
18:30. Orendaingo bidetik jaitsiko dira
errege magoak.

AMEZKETA
ERREGE MAGOEN DESFILEA
18:00. Abaltzisketara joateko
bidegurutzetik abiatuko dira, eta Altuna
Anaien frontoian hartuko dituzte
haurrak.
Ondoren. Txokolate jatea.

ANOETA
ERREGE MAGOEN DESFILEA
18:30. Basagain menditik aterako dira
errege magoak. San Juan kaletik
plazaraino egingo dute bidea, herriko
txistulariek alaituta eta gozokiak
banatuko dituzte.

BERASTEGI
ERREGE MAGOEN DESFILEA
18:30. Hiru errege magoek herrira
bisita egingo dute.

BERROBI
ERREGE MAGOEN DESFILEA
19:00. Errege magoak menditik jaitsiko

dira, laguntzaileekin batera. Opari
banaketa egingo dute plazan.

BIDANIA-GOIATZ
ERREGE MAGOEN DESFILEA
18:00. Hernio aldetik jaitsiko dira
Bidaniako plazara, eta kaleetan barrena
ibili ostean harrera egin zaie Bidaniako
frontoian.

IRURA
ERREGE MAGOEN DESFILEA
17:00. Txokolate jatea.
18:00. Errege magoen desfilea eta
jaiotza biziduna.

LIZARTZA
ERREGE MAGOEN DESFILEA
19:00. Hiru errege magoek herrira bisita
egingo dute bertako haurrekin
egoteko.

OREXA
ERREGE MAGOEN DESFILEA
Arratsaldez. Hiru errege magoak etxez
etxe ibiliko dira.

TOLOSA
HAUR PARKEA
10:30-13:30. 4 eta 14 urte arteko
haurrentzat parkea eta tailerrak.
Tolosa&Co eta Herrikidek antolatuta.
MERKATU TXIKIA
10:00-13:00 eta 17:00 eta 20:00.
Laskorain ikastolak urtero antolatzen
duen Gabonetako Elkartasunezko
Merkatu Txikia izango da, kultur
etxean.

KARRUSELA
11:00-14:00 eta 17:00-20:00.
Eguberrietako karrusela dago  Trianguloan.
ERREGE MAGOEN DESFILEA
18:30. Errege magoak kalez kale ibiliko dira
Plaza Zaharretik abiatuta Zerkausian
amaitzeko.
MUSIKA
18:30. Tolosako Musika Bandak Plaza
Zaharretik abiatuta kalejira egingo du
kaleetan barrena.

LARUNBATA
URTARRILAK 6

ANOETA
KALEJIRA
12:00. Anoetako Txistulari taldeak kalejira
egingo du.

TOLOSA
MUSIKA
12:30. Tolosako Musika Bandak kontzertu
berezia eskainiko du, musika eskolan.
KARRUSELA
11:00-14:00 eta 17:00-20:00.
Eguberrietako karrusela dago  Trianguloan.

IGANDEA
URTARRILAK 7

ASTEASU
III. KROS SOLIDARIOA
11:30. El Salvadorreko Segundo Montes

Agenda

komunitatearen aldekoa izango da.
Irabazle eta parte hartzaileentzat
hamaiketakoa eta sariak izango dira.
Izen ematea: haurrek euro bat, helduek
5 euro.

TOLOSA
AZKEN MUGA
12:30. Mundu hobea posible da
lelopean izango da ekitaldia.
Pinpilinpauxa tailerra, Muthiko Alaiak
dantza taldea, Udaberri dantza taldea,...
Trianguloan. Eguraldi txarra egingo balu
Zerkausian egingo da.
KARRUSELA
11:00-14:00 eta 17:00-20:00.
Eguberrietako karrusela dago
Trianguloan.

BADATOZ HIRU ERREGE MAGOAK
Gabon egunak amaierara iristen ari dira, eta horren adierazgarri da hiru errege magoen
etorrera. Eskualdeko hainbat herritan egingo diete harrera haurrei, eta herrietan bisitak
egin ostean, opariak banatuz agur esango dute hurrengo urtera arte.  M. IRAOLA

ERAKUSKETAK

ANIZTASUN HARIAK
Ukrainako jantzi eta herri artisautzaren
erakusketa (Ukraina-Euskadi elkartea).
Aranburu jauregia, Tolosa. 

IKIMILIKILIKLIK. JA ARTZEREN
UNIBERTSOA
Ikus-entzunezko sorkuntza da, ikusleak
irudi, musika eta soinu mundu batean
murgilduta haren obra ezagutzeko
sortutakoa, azken hamarkadetako euskal
sortzaile original eta garrantzitsuenetako
bat ezagutzeko helburuarekin. 
Aranburu jauregia, Tolosa. 

ZINEMA

SAGU ETA PAGU
Igandea (17:00). Haur zinema, euskaraz.  
Gurea, Amasa-Villabona. 
Igandea (17:00). Haur zinema, euskaraz.  
Leidor, Tolosa. 

EL SECRETO DE MARROWBONE 
Larunbata (22:00).
Igandea (19:30).   
Astelehena (21:00). Ikuslearen eguna.
Gurea, Amasa-Villabona. 

ASESINATO EN EL ORIENT
EXPRESS  
Igandea (19:30 eta 22:00 ).   
Astelehena (20:30). Ikuslearen eguna.
Leidor, Tolosa. 

WONDER  
Larunbata (19:30).
Leidor, Tolosa. 

107.6 fm . www.ataria.eus
2018ko urtarrilaren 5a

Z er eskatu diozu urte berriari?»
zenbat aldiz entzun ote dut di-
txosozko galdera hori. Eta zer-
gatik ez dugu alderantziz gal-

detzen: «Zer daukazu zuk urte berriari
eskaintzeko?». Asko miresten dudan
lagun baten esaldiak honela dio: «De-
nek hitz egiten dute hau-
rrentzako planeta hobe
bat uzteaz; baina zerga-
tik ez da hitz egiten pla-
netari haur hobeak uzte-
az?». Saiatu zaitez zure
eta ingurukoen haurren-
gan bibrazio onak uzten,
eta ikusiko duzu nola
mundua berez hobetuko
den.

Urte berriari ezin zaio
ezer eskatu. Guk ematen
diogunaren heinean zabal dezake or-
dea. Urtea instrumentu bat da, ez da
berez ezer. Eta instrumentua ezin da
subjektu bilakatu (hau da, urteak ez
badu intentziorik, nik ezin diot urtea-
ri txintxo portatzeko eskatu). Instru-
mentua horixe da, gauza bat lortzeko
darabilzun erreminta.

Alor guztietan aplika genezake te-
oria hau. Gazte batzuentzat euska-
rak ez omen du balio, ez omen behar
bezain modernoa. Nonbait euskarak
zerbait zorko balie bezala. Lazkao
Txikiren esaldia datorkit burura:

- Hi Joxe Migel, zer egin behar dia-
gu euskararen alde? –gal-
detu zioten.

 - Zer egingo diagu, ba?
Hitz egin, motel, hitz
egin!

Eta azken adibidea jar-
tze aldera: argaldu nahi
duenak edo kirolean mar-
kak hobetu nahi ditue-
nak, gorputzari eskatu
egiten dio. Baina, hobe
luke gorputzari behar
duena ematea.

Azken batean, lehengoek aski
ongi zekiten bezala (horregatik hel-
du da gureganaino esaera zahar 
hau, izatez delako jakintsua): «Erei-
ten duguna jasotzen dugu». Beraz,
ez kexatu daukazunarekin eta zuk
jakingo duzu zer egin urte berriare-
kin!

IMANOL ARTOLA
ARRETXE ‘FELIX’

FILOSOFOA ETA
ANTZEZLEA 

Eskatu ala eskaini?

«Denek hitz egiten dute
haurrentzako planeta
hobe bat uzteaz; baina

zergatik ez da hitz 
egiten planetari haur

hobeak uzteaz»

HARITZ MUJIKA
HARITUZ-EKO KIDEA 

Urteberri egunez
dena da ahalegin:
«Eskatzen det pakea,
osasuna berdin.
Bukatzea hasitako
hamaika zeregin».
Baino amets zerrenda
hori bete dedin.
Gutxiago eskatu
ta gehiago egin!

Doinua
Bizkaiko txerriare-
nak

Urte berriari
eskean

Iritzia

IRITZIA

E npatxatuta gaude. Ez soilik
gerri-buelta gizendu zaigula-
ko. Eman begiradatxoa tele-
bistako albistegiei: gasa eta ar-

gia nabarmen igoko direla, El Niño lo-
teria bigarren aukera dela aberastu ez
garenontzat, jendea hara eta hona da-
bilela erregaloak itzultzen, eta, jakina,
badatozela Errege Mago-
ak!  Nola ahaztu, ordea,
klasikoetan klasikoena...
Zer eskatu diozu urte be-
rriari?

(Lasai, ez ditut buruz
dakizkigun zerrenda ho-
riek aipatuko, nazkatu
arte entzungo ditugulako
bestela ere). Urte berrira-
ko eskatzen ditugun ho-
riek eskari soilak izaten
dira hainbatetan, eta beste askotan,
aldiz, erronkak. Hiztegira joz gero,
hona hemen azken hitz honen defini-
zioetako bat: zailtasun eta garrantzi
berezia agertzen duen aurre egin be-
harreko arazo edo etorkizuneko egin-
beharra. Etorkizuna. Erronka izan
daiteke bihar egingo duguna, edo
etorkizun hurbilean burutuko dugu-
na, edo hamar urte barru. Urte berria-
ren kasuan, zehazki, urte horretara le-
rratzen da, zerbait aldatu edo hobetu
nahi dugu zenbaki berriak iraun bitar-

tean. Esan gabe doa, ordea, askotan
autoengainatzeko egin ohi ditugula
eskaera/erronka horiek guztiak. Sin-
bolikoak baitira, ohituraz hitzartuak,
eta beste gauza askorekin gertatzen
den bezalaxe, egutegiak agindu edo
markatutakoak, nola neguan eskula-
rruak eta udan sandaliak janzten ditu-

gun. 
Serio hitz egiten hasi-

ta, ezbairik gabe norbera-
rentzat ona izan daiteke
erronkak edo desafioak
jartzearena. Motibazio
iturri izan daitezkeelako,
eta motibazioa, azken fi-
nean, gure motorra da.
Baina horrek ez du esan
nahi helbururik ezarri
ezean ezin dugunik mo-

tibaturik egon; beti egongo da zerbait
hobetzeko, ados, baina daukazunare-
kin konformatzea ere, ez al da erronka
polita? Topikazoa esatera noa, baina
sarri askotan entzun dugun eskaera
da nagoen bezala jarraitu dezadala.
Hortaz, biba zaudeten bezalaxe segi-
tzea eskatu duzuen guztiei!

Urte berriaren inguruan dagoen
oasi hori guztia, halaber, ez da eskaera
edo helburuetara mugatzen. Askoz
gehiago da. Puntu eta aparte egiteko
modua izan daiteke. Kosta egiten zai-

OLATZ
PEÑAGARIKANO

AEK-KO IRAKASLEA 

Erronkak 

Beti egongo da zerbait
hobetzeko, ados, baina
daukazunarekin
konformatzea ere, 
ez al da erronka polita?

KOMIKIA JOSEBA ANTXUSTEGIETXARTE

gun hori gogoz hartzekoa, edo, kon-
trara, errazegi egiten duguna bazter-
tzekoa. Balantzerako parada ere uzten
digute; hor ditugu hedabide kuttunak
urteko gertaera esanguratsuak berriz
ere gogora ekartzeko (eskerrik asko,
baina agian batzuk ez ditugu gogora-
razi nahi). 

Argi dagoena da, behintzat, denbo-
ra badoala; azkar, azkarregi, eskueta-
tik ihes egiteraino. Beraz, erronkak
izan edo ez, bizi eta egin. Hobea baita
egindakoagatik damutzea ez eginda-
koagatik damutzea baino. 

EGURALDIA

OSTIRALA
Eguraldia erabat negutuko da. Eguer-
dira bitarte eguraldiak eutsiko dio.
Hego-mendebaldeko haizea ibiliko da
eta zeruan hodeiak eta ostarteak izan-
go dira. Eguerdian haizeak ipar-men-
debaldera egin, zerua erabat estali eta

euritara joko du.
Zaparradak sarri
botako ditu, oso
mardulak izango
dira, batez ere,
gau partean. Ten-
peratura: 12-13º.
Gauean elurraren
maila 900-1000.

LARUNBATA
Negu bete-beteko
eguraldia. Zapa-

rrada mardulak botako ditu eta nahi-
ko sarri, batez ere, lehendabiziko or-
duetan. Gainera, goietan aire hotza
sartuko du eta ekaitzak jo eta txingor
txikia ere bota dezake. Ipar-mende-
baldeko haizea boladaka oso zakar
ibiliko da. Eguraldi benetan ezatsegi-
na. Tenperatura hotzak: 6-7 º. Horre-
kin elur maila nahiko baxu ibiliko da.
Orokorrean 500-600 metrotan, nahiz
ekaitz guneetan eta zaparrada mardu-
letan beheraxeago egin dezakeen.

IGANDEA
Eguraldiak jarraipena izango du. Za-
parradak sarri eta mardul botatzen ja-
rraituko du. Zaparrada handienak
arratsaldeko lehen orduetan. Goieta-
ko aire hotza pixka bat erretiratu egin-
go da eta elur mailak zertxobait gora
egingo du. Goizean 500 metrotan eta
arratsaldean 700-800 metrotara igoko
da. Tenperaturak hotzak: 6-7º. 

ASTELEHENA
Goiz partean eutsiko dio eta arratsal-
dean badirudi berriz ere euri pixka bat
bueltan izango dugula. Hala ere, ten-
peraturak goraxeago izango ditugu.

FARMAZIAK

URTARRILAK 05, OSTIRALA
IBARRA
Egunekoa. Olarreaga, I.  
Korreo kalea, 2.  
Telefonoa: 943 67 01 28.

URTARRILAK 06, LARUNBATA
TOLOSA
Egunekoa. Bengoetxea, E. 
Kale Nagusia, 7.  
Telefonoa: 943 67 06 48.

URTARRILAK 07, IGANDEA
TOLOSA
Egunekoa. Santamaria, I. 
Nafarroa etorbidea, 2. 
Telefonoa: 943 65 46 10.

URTARRILAK 08, ASTELEHENA
TOLOSA
Egunekoa. Morant, R. 
Zabalarreta Lorategiak, 1.  
Telefonoa: 943 67 38 49.

ZERBITZUAK
TOLOSALDEA

www.ataria.eus . 107.6 fm
2018ko urtarrilaren 5a

IBARLUZEA

EGURALDI
MUTILA 

LARUNBATA

ASTELEHENA
08

EGUNERO GAUEKO
GUARDIAKO FARMAZIA: 

TOLOSA • Morant, R. 
Zabalarreta Lorategiak, 1.

Tel.: 943 67 38 49.

IRAGARKI 
LABURRAK

LAN ESKAINTZA

Etxeko lanetarako. Astean bi edo hiru 
eguerditan lan egiteko pertsona bat
eskatzen da. Etxeko lanak egin eta
bazkaria emateko. Tolosan da lana. 
Interesa dutenek deitu 661568472
telefono zenbakira.

• Zure iragarki laburra argitaratzeko 
deitu 943 65 56 95 telefono zenbakira, 
idatzi ataria@ataria.eus helbidera 
edo pasa ATARIA-ko bulegotik.

ATARIA 
IRRATIA
OSTIRALA
Egun guztian. Euskal musika.

LARUNBATA
Egun guztian. Euskal musika.

IGANDEA
Egun guztian. Euskal musika.

ASTELEHENA
09:00. Pasahitza magazina. Iker
Ibarluzearen eguraldi iragarpena,
asteburuak utzitakoaren errepasoa, 
Iñaki Zubeldia Kale Kantoitik eta Iker
Iriarterekin Alsaziara bidaia.
12:00. Entzuteko Jaioak musika saioa. 
16:00. Zebrabidea.
18:00. Goizeko saioek utzitako onena.

ZORION AGURRAK

URTE ASKOAN !

Nahia Lopetegi Etxedona
(Gaztelu). 

Bihar 8 urte. 
Zorion asko eta muxu 

handi bat etxeko 
guztien partetik.  

